
በአዲስ አበባ   ... ወደ ገጽ 4 ዞሯል

ክፍለዮሐንስ አንበርብር

አዲስ አበባ፡- በ2014 በጀት ዓመት የከተማ 
አስተዳደሩ 400ሺ በላይ ለሚሆኑ ዜጎች የሥራ ዕድል 
እንደተፈጠረላቸውና 109ሺ ዜጎች ደግሞ በሴፍትኔት 
መርሐ ግብር ተጠቃሚ መሆናቸውን የአዲስ አበባ ከተማ 
አስተዳደር አስታወቀ፡፡ ከ4ሺህ በላይ ኢንተርፕራይዞች 
ውሳኔ እንደተላለፈባቸው እና በኢንዱስትሪ ዘርፍ ውስጥ 
ከተገኙ 6ሺህ የሚሆኑ ችግሮች አራት ሺህ የሚሆኑት 
እልባት እንደተሰጣቸውም  ተገልጿል፡፡

የአዲስ አበባ ከተማ አስተዳደር ምክትል ከንቲባ አቶ 
ጃንጥራር ዓባይ በተለይም ለኢትዮጵያ ፕሬስ ድርጅት 
እንደገለፁት፤ ከተማ አስተዳደሩ ለበርካታ ዜጎች የሥራ 
ዕድል ፈጥሯል፡፡ በበጀት ዓመቱ በተያዘው ዕቅድ 350ሺ 
ዜጎች የሥራ ዕድል እንዲፈጠርላቸው ታስቦ ነበር፡፡ ይህም 
በግሉ ዘርፍ፤ በመንግሥት ተቋማት በቅጥርና በመሳሰሉት 
ውስጥ የሚሳተፉትን ታሳቢ ያደረገ ነበር፡፡ ይሁንና ከተማ 
አስተዳደሩ ከፍተኛ ትኩረት በመስጠቱ ከእቅዱ በላይ 
በ100ሺ በማላቅ፤ በበጀት ዓመቱ 405ሺ 536 ለሚሆኑ 
ዜጎች የተለያዩ የሥራ ዕድል ተፈጥሮላቸዋል፡፡ የሥራ 
ዕድል ከተፈጠረላቸው መካከል 65ሺ107 የሚሆኑት 
ዜጎች የዩኒቨርሲቲ እና ኮሌጅ ምሩቃን መሆናቸውንም 
አመልክተዋል፡፡ 

በአዲስ አበባ ከተማ አስተዳደር፡-  
- ከ405ሺ በላይ  ዜጎች የሥራ ዕድል ተፈጥሯል

- ከ4ሺህ በላይ ኢንተርፕራይዞች ውሳኔ ተላልፎባቸዋል

- 4ሺህ የሚሆኑ የኢንዱስትሪ ችግሮች እልባት አግኝተዋል

ጌትነት ተስፋማርያም

አዲስ አበባ፡- ከፈተናዎቻችን ይልቅ ተስፋችን 
ጎልቶ ይታያል፤ ትውልዱም ይህን ተገንዝቦ ለሀገራችን 
መፃኢ ዕድል ጠንክሮ ሊሠራ ይገባል ሲሉ የአዲስ አበባ 
ከተማ ከንቲባ አዳነች አቤቤ ተናገሩ። የአዲስ አበባ 
ቴክኒክ ሙያ ሥልጠና እና ቴክኖሎጂ ልማት ቢሮ በ14ቱ 
ኮሌጆች በተለያየ የሙያ ዘርፍ ያሰለጠናቸው 10 ሺህ 120 
ተማሪዎችን ትናንትና በሚሊኒየም አዳራሽ አስመርቋል። 

የአዲስ አበባ ከተማ ከንቲባ አዳነች አቤቤ በሚሊኒየም 
አዳራሽ የምርቃት ሥነ ሥርዓቱ ሲካሄድ ለተመራቂዎች 
ባደረጉት ንግግር እንደገለጹት፤ እንደሀገር ከሚያጋጥሙን 
ፈተናዎች ይልቅ ወደፊት የምናሳካቸው ዕድሎች ይበልጥ 
ይጎላሉ። እነዚህም ዕድሎች ውጤታማ ለማድረግም 
ይበልጥ መጠንከር ይኖርብናል። 

 ፈተና ውስጥ ሆነንም ተስፋ ሰጪ ውጤቶችንም 
አይተናል ያሉት ከንቲባዋ፤ ችግሮችን ተቋቁሞ ማለፍ 
የሚችሉ ጠንካራ ሕዝብ መሆናችንን ለዓለም አሳይተናል። 
ከፈተናዎቻችን ይልቅ ተስፋችን ጎልቶ የሚታይ መሆኑን 
የምንረዳው ጉዳይ ነው ሲሉ ተናግረዋል።  

በፈተና ውስጥ መውደቅም ማለፍም አለ፤ ዋናው ቁም 

“ከፈተናዎቻችን ይልቅ ተስፋችን ጎልቶ ይታያል”
- ከንቲባ አዳነች አቤቤ

• ቢሮው በተለያየ የሙያ ዘርፍ የሰለጠኑ 10 ሺህ 120 
  ተማሪዎች አስመረቀ

“ከፈተናዎቻችን ... ወደ ገጽ 4 ዞሯል

ጌትነት ምህረቴ

አዲስ አበባ፡- በመጪው ዓመት በሀገሪቱ በሚገኙ 
ሁሉም የቴክኒክና ሙያ ኮሌጆች አዲስ ሥርዓተ ትምህርት 
ተግባራዊ እንደሚደረግ የኢትዮጵያ ቴክኒክና ሙያ 
ስልጠና ኢንስቲትዩት አስታወቀ፡፡

የኢንስቲትዩት ዋና ዳይሬክተር ዶክተር ተሻለ ብሬቻ 
ለኢትዮጵያ ፕሬስ ድርጅት እንደገለጹት፤በአገር አቀፍ

በመጪው ዓመት በቴክኒክና 
ሙያ ኮሌጆች አዲስ ሥርዓተ 

ትምህርት ተግባራዊ 
ይደረጋል

‹‹የትግራይ ተወላጅ በውሸት 
ፕሮፖጋንዳ ሳይዘናጋ ሕወሓትን 

ሊታገል ይገባል››

በመጪው ዓመት  ... ወደ ገጽ 4 ዞሯል

-አቶ ሓዱሽ ዓፈራ 
የትግራይ ሕዝብ ዴሞክራሲ
 ንቅናቄ (ትሕዴን) ታጋይ

ዜና

በጋዜጣው ሪፖርተር

አዲስ አበባ፡- የፀጥታ እና ደህንነት የጋራ ግብረ ኃይል 
በአዲስ አበባ የሽብር ጥቃት ለመፈጸም ሲንቀሳቀሱ የነበሩ 
454 ተጠርጣሪዎችን በቁጥጥር ሥር ማዋሉን አስታውቋል።  
የተጀመረው የተቀናጀ የሕግ ማስከበር ዘመቻም ተጠናክሮ 
እንደሚቀጥል ተገልጿል። 

በወቅታዊ የፀጥታ ሁኔታ ላይ ከፌደራል የፀጥታ እና 
ደህንነት የጋራ ግብረ ኃይል ትላንት በተሰጠው  መግለጫ 
እንዳስታወቀው፤ የጋራ ግብረ ኃይሉ በአዲስ አበባ ከተማ 
እና በዙሪያው ባካሄደው የተቀናጀ ኦፕሬሽን ወደ ከተማው 
ሰርገው በመግባት የሽብር ጥቃት ለመፈፀም ሲንቀሳቀሱ 
ነበሩ 51 ጽንፈኛ የፋኖ አባላት፣ 174 የሕወሓት ጁንታ 
ቡድን አባላት፣ 98 የሸኔ ቡድን አባላት፣ በከተማው 
ሁከትና ብጥብጥ ለማስነሳት ሙከራ ሲያደርጉ የነበሩ 100 
ተጠርጣሪዎች እና 31 የአልሸባብና የአይ.ኤስ.ኤስ አባላትን 
በድምሩ 454 ተጠርጣሪዎች እግር በእግር በመከታተል 
ሊያደርሱት ያሰቡትን የሽብር ጥቃት እና ትርምስ ቀድሞ 
በማክሸፍ በቁጥጥር ስር ማዋል ችሏል።  

ከዚህ በተጨማሪ በአዲስ አበባ ከተማ 50 በተለያዩ 
የዘረፋ ወንጀል የተጠረጠሩ ግለሰቦችም ከተለያየ የዘረፉት 
ንብረት ጋር በቁጥጥር ስር ውለው ምርመራ እየተጣራባቸው 
መሆኑን ግብረ ኃይሉ ገልጿል። 

የሕወሓት ጁንታ ቡድን አባላት፣ የጋምቤላ ነፃነት ግንባር 
(ጋነግ)፣ የጉሙዝ ሕዝቦች ዴሞክራሲያዊ ንቅንቄ (ጉህዴን) 
እና የኦነግ-ሸኔ አሸባሪዎች ተደራጅተውና ተቀናጅተው 
በጋምቤላ ክልል በጋምቤላ ከተማና በአካባቢው እንዲሁም 
በጊምቢና ደምቢ ዶሎ ከተማ በቅርቡ ጥቃት ለመፈፀም 
ሙከራ ማድረጋቸው ያስታወሰው የግብረ ኃይሉ መግለጫ፤ 
የኢ.ፌ.ዴ.ሪ የፀጥታ እና ደህንነት የጋራ ግብረ ኃይል 
ከአካባቢው የፀጥታ ኃይል እና ኅብረተሰብ ጋር በመቀናጀት 
በወሰዱት እርምጃ እኩይ ሴራቸው መክሸፉን አመላክቷል።  
ግብረ-ኃይሉ በወሰደው እርምጃ በርካቶች ማርኮ 137 
የሽብር ቡድን አባላትን መደምሰሳቸው፣  በዚህም በክልሉ 
የነበረው የፀጥታ ችግር በአሁኑ ወቅት ተወግዶ አካባቢው 
ወደ ሰላማዊ እንቅስቃሴ መመለሱ በመግለጫው ጠቅሷል። 

ግብረ ኃይሉ በመግለጫው፤ የሽብር ቡድኖቹ 
ሽንፈታቸውን ላለመቀበል በምዕራብ ወለጋ ዞን ጊንቢ ከተማ 
አካባቢ በሚገኝ ቶሌ ቀበሌ ላይ ሰላማዊ በሆኑና ምንም 
በማያውቁ ንፁሓን ሕፃናትና ሲቪሎች ላይ ወዲያውኑ 
ዘግናኝ ጉዳት ማድረሳቸውና በርካቶችንም መግደላቸው 
አስታውሷል።  ከሀገር መከላከያ ሠራዊት፣ ከኢትዮጵያ 

በመዲናዋ የሽብር ጥቃት ለመፈጸም ሲንቀሳቀሱ የነበሩ 454 
ተጠርጣሪዎች በቁጥጥር ሥር ዋሉ

ፌደራል ፖሊስ፣ ከኦሮሚያ ክልል የፀጥታና ደህንነት አካላት 
የተውጣጣው የጋራ ግብረ-ኃይል ከሰኔ 7 እስከ ሐምሌ 7 
ቀን 2014 ዓ.ም ባካሄደው ዘመቻ ከ153 በላይ የሽብር ቡድኑ 
አባላትን ደምስሶ፣ ከዘጠኝ መቶ በላይ ማርኮና በቁጥጥር 
ስር አውሎ ጉዳያቸው በሕግ እየተጣራ እንደሚገኝም 
አስታውቋል።  በዚህም ዘመቻ አሸባሪው የሸኔ ቡድን 
ይጠቀምባቸው የነበሩ የተለያዩ የቡድንና የነፍስ ወከፍ የጦር 
መሣሪያዎች፣ ብዛት ያላቸው ጥይቶችና የጥይት መጋዘኖች፣ 
ወታደራዊ ትጥቆችና አልባሳት፣ ተሽከርካሪዎችና ሌሎች 
ንብረቶችም መያዛቸው ተገልጿል።  

በሌላ በኩል በሰሜኑ የአገሪቱ ክፍል በተካሄደው የሕግ 
ማስከበር ዘመቻ ላይ ከሀገር መከላከያ ሠራዊትና ከሌሎች 

የፀጥታ አካላት ጋር በመተባበር አሸባሪ የጁንታ ቡድኑን 
ሲፋለሙ እና ለፀጥታ አካላቱ የኋላ ደጀን ሆነው እገዛ 
ሲያደርጉ የነበሩ የፋኖ አባላት ዛሬ ላይ በክልሉ ለተገኘው 
ሰላምና ፀጥታ ድርሻቸውን ያበረከቱ ሲሆን፤ ይህንን 
መልካም ተግባር አጠናክረው ቀጥለዋል ሲል ግብረ ኃይሉ 
ጠቅሷል።  ፋኖን ሽፋን በማድረግ በህቡዕ የተደራጁት 
ጽንፈኛ የፋኖ አባላት ሕገ-ወጥ የጦር መሣሪያ በመታጠቅ 
እና በሕገ-ወጥ ተኩስ ሁከት ለማስፋፋትና ክልሉ ወደ ለየለት 
ብጥብጥ እንዲገባ ቢሞክሩም በፀጥታ ኃይሉ እና በክልሉ 
ሕዝብ ከፍተኛ ጥረት ሙከራው ሊከሽፍ እንደቻለም ነው 
ያመላከተው። 

የፅንፈኛው ፋኖ ቡድን አባላት ከሀገር መከላከያ 

ሠራዊትና ከፖሊስ ተቋማት ዕውቅና ውጪ ወጣቶችን 
በመመልመል፣ በድብቅ በማሰልጠንና የጦር መሣሪያ 
በማስታጠቅ ሕዝቡ በፍርሃት እንዲሸበር ከማድረግ ባለፈ 
ከቦታ ቦታ እየተንቀሳቀሱ ግጭት ቀስቃሽ መልዕክቶችን 
በሚዲያ እያሰራጩ እንዲሁም የንፁሓን ዜጎችን ሕይወት 
እያጠፉ፣ ከቤት ንብረታቸው እያፈናቀሉና እየዘረፉ የነበሩ 
ከክልልና ከፌደራል የፀጥታ አካላት ከድተው የተያዙ፣ 
የፍርድ ቤት ውሳኔ የተሰጣቸውና በቁጥጥር ሥር ሳይውሉ 
የቆዩ እና በግድያ ወንጀል ሲፈለጉ የነበሩ በጥቅሉ አምስት 
ሺህ 804 ተጠርጣሪዎች በቁጥጥር ሥር ውለው ምርመራ 
እየተጣራባቸው ይገኛል ብሏል የጋራ ግብረ ኃይሉ 
በመግለጫው። 

ከዚህ ባሻገር በአማራ ክልል በተለያዩ አካባቢዎች 
በህቡዕ እየተሰባሰቡና እየተደራጁ እንዲሁም በውጭ 
ሀገራት ከሚገኙ ውስን ፅንፈኛ የዲያስፖራ አባላት ጋር 
ተደራጅተውና ተቀናጅተው ለእኩይ ዓላማቸው ማስፈፀሚያ 
ከሀገር ውስጥና ከውጪ ሀገር ባሰባሰቡት ከፍተኛ ገንዘብ 
ትጥቅ በማሟላት፣ የጦር ሜዳ እና የሽምቅ ውጊያ ካርታ 
ስልጠና በመውሰድና ሕገ-ወጥ የጦር መሣሪያ በድብቅ ወደ 
አዲስ አበባ ከተማ ለማስገባት ሙከራ ሲያደርጉ የነበሩ 
በቁጥጥር ስር እየዋሉ መሆናቸውንም አስታውቋል።  

ከዚህ በተጨማሪ በውጭ ሀገር የሚገኙ ጽንፈኛ 
ሚዲያዎችን በመጠቀም ሐሰተኛ መረጃዎችን ሲያሰራጩ፣ 
የሽግግር መንግሥት ለማቋቋም በህቡዕ ሲንቀሳቀሱና በአማራ 
ክልል እና በፌደራል መንግሥት ከፍተኛ የሥራ ኃላፊዎች 
ላይ ጥቃት ለመፈፀምና መንግሥትን በኃይል ለመጣል 
ሲያሴሩ በነበሩ ጽንፈኛ የፋኖ አባላት ላይ የአማራ ክልልና 
የፌደራል የፀጥታና ደህንነት የጋራ ግብረ-ኃይል በጋራ 
ባደረጉት የተቀናጀ ኦፕሬሽን 14ቱ (አስራ አራቱ) በአሁኑ 
ወቅት ከተለያዩ ሚስጥራዊ ሰነዶቻቸው ጋር በቁጥጥር ስር 
ውለው ምርመራ እየተካሄደባቸው እንዳለ፤ በዚህም በክልሉ 
የነበረውም የፀጥታ ችግር በአሁኑ ወቅት ተወግዶ አካባቢው 
ወደ ሰላማዊ እንቅስቃሴ እንዲመለስ መደረጉን መግለጫው 
ጠቅሷል። 

እስከአሁን የተገኘው ውጤትም ኅብረተሰቡ ከፀጥታ 
ኃይሎች ጋር በመቀናጀት ባደረገው ቀና ትብብር ነው ያለው 
የጋራ ግብረ ኃይሉ፤  የፀጥታ እና ደህንነት የጋራ ግብረ 
ኃይሉ የጀመረውን የተቀናጀ የሕግ ማስከበር ዘመቻውን 
የበለጠ አጠናክሮ እንደሚቀጥል አስታውቋል።  ኅብረተሰቡ 
ጥቆማውንና ትብብሩን እንደተለመደው በቀጣይም 
አጠናክሮ እንዲቀጥልም  ጥሪውን አቅርቧል። 

ደብረ ማርቆስ ዩኒቨርሲቲና ሁለት የግል ከፍተኛ ትምህርት ተቋማት በተለያዩ 
የትምህርት መስኮች ያሠለጠኗቸውን ተማሪዎች አስመረቁ

በጋዜጣው ሪፖርተሮች

አዲስ አበባ፡- የደብረ ማርቆስ ዩኒቨርሲቲ 
በመጀመሪያና ሁለተኛ ዲግሪ በተለያዩ የትምህርት መስኮች 
ያሰለጠናቸውን ከ2ሺ 200 በላይ ተማሪዎች ፣ቅድስት 
ማርያም ዩኒቨርሲቲ በተለያዩ የትምህርት መስኮች 
ያሠለጠናቸውን 931 ተማሪዎችን፣ ሆፕ ኢንተርፕራይዝ 
ዩኒቨርሲቲ ኮሌጅ በመጀመሪያ ዲግሪና በሁለተኛ ዲግሪ 
በተለያዩ የትምህርት መስኮች ያሠለጠናቸውን ከ320 
በላይ ተማሪዎችን አስመርቀዋል።

  የደብረ ማርቆስ ዩኒቨርሲቲ በመጀመሪያና ሁለተኛ 
ዲግሪ በተለያዩ የትምህርት መስኮች ያሰለጠናቸውን 
ተማሪዎች ትናንት ሲያስመርቅ ፕሬዚዳንቱ ዶክተር 
ታፈረ መላኩ እንደገለጹት፤ ዩኒቨርሲቲው ሀገርን ከችግር 
ሊያወጡ የሚችሉ ብቁ ዜጎችን ለማፍራት ከመትጋት 
ጎን ለጎን ችግር ፈቺ ምርምሮችንና የቴክኖሎጂ ሽግግር 
በማድረግ የአካባቢውን ማኅበረሰብ ሕይወት ለማሻሻል 
እየሠራ ያለውን ሥራ አጠናክሮ ይቀጥላል ።

የማኅበረሰቡን የኑሮ ዘይቤና የኑሮ ደረጃ ለማሻሻል 
የማኅበረሰብ አገልግሎት ሥራዎችን ባለፉት ሁለት 
ዓመታት በጥልቀት ገምግመናል ያሉት ፕሬዚዳንቱ፤ በዚህ 
መነሻነትም የዩኒቨርሲቲውን የትኩረት መስኮች ታሳቢ 
አድርጎ 32 የምርምርና የማኅበረሰብ አቀፍ ፕሮጀክቶች 
ወደ ትግበራ መግባታቸውን አስታውቀዋል።

ተመራቂዎች በትምህርት ቆይታችሁ ያጋጠማችሁን 
ፈተና በጽናት በማለፋችሁ ነው ያሉት ፕሬዚዳንቱ፤ 

በቀጣይነትም ራዕያችሁን ለማሳካት በርታችሁ መሥራትና 
በሚገጥማችሁ ፈተና ተስፋ ባለመቁረጥ መራመድ 
ሀገራችሁንና ወገናችሁን መጥቀም እንደሚገባቸው 
ጠቁመዋል።

ቅድስት ማርያም ዩኒቨርሲቲ ፕሬዚዳንት ዶክተር 
የወንድወሰን ታምራት እንደተናገሩት፣ የንድፍ ሀሳብና 
የተግባር  ትምህርት አዋህደው በአግባቡ የተጠቀሙት 
ሀገራት ዛሬ ላይ በቴክኖሎጂና በኢኮኖሚ እድገት የዓለም 
ቁንጮ ሆነዋል። የንድፍ ሀሳብና ተግባራዊ ትምህርት 
በሀገሪቱ እንዲሳለጥ ብሎም የጎላ አስተዋፅኦ ማበርከቱን 

ተናግረዋል። 
ዩኒቨርሲቲው ችግር ፈቺ ጥናትና ምርምር በማድረግ 

ጎን ለጎን የኅብረተሰቡን ችግር ለመፍታት በማኅበረሰብ 
አቀፍ አገልግሎት ላይ በትኩረት እየሠራ እንደሚገኝ 
ተጠቅሷል ። 

ሆፕ ኢንተርፕራይዝ ዩኒቨርሲቲ ኮሌጅ በመጀመሪያ 
ዲግሪ እና በሁለተኛ ዲግሪ በተለያዩ የትምህርት መስኮች 
ያሠለጠናቸውን ከ320 በላይ ተማሪዎች በትናትናው 
ዕለት አስመርቋል። 

በመርሐ ግብሩ ላይ በክብር እንግድነት የተገኙት ኤባ 

ሚጀላ (ዶክተር) የትምህርት ተቋማት የዘመናዊ ቴክኖሎጂ 
መፍለቂያና የባህላዊ ዕሴቶች መገንቢያ እንዲሁም 
የሕዝቦች መተሳሰብና መቻቻል ባህል የሚቀመርባቸው 
ማዕከላት ሊሆኑ ይገባል ሲሉ ተናግረዋል። 

በአሁኑ ወቅት ተቋማቱ በከፋ ድህነትና ኋላቀርነት 
የሚገኘውን ሕዝብ ሕይወት ቀላልና ዘመናዊ የማድረግ 
ኃላፊነት እንደተጣለባቸው የገለፁት ዶክተር ኤባ 
ትምህርት ተቋማትን የዘመናዊ ቴክኖሎጂዎች መፍለቂያና 
የባህላዊ ዕሴቶች መገንቢያ በማድረግ ሀገራዊ ችግሮችን 
መፍታት እንደሚገባ ጠቁመዋል። 

የዩኒቨርሲቲው ፕሬዚዳንት ዶክተር ተረፈ ፈየራ 
በበኩላቸው ተማሪዎች በሚጀምሩት የሕይወት አዲስ 
ምዕራፍ ውስጥ የተማሩትን ትምህርት ጋሻ አድርገው 
ሕዝባቸውን በቅንነት እንዲያገለግሉ አሳስበዋል።

የመማር ፍላጎት ኖሯቸው አቅም የሌላቸው 146 
ተማሪዎች ነፃ የትምህርት ዕድል ማግኘታቸው ጠቅሰው፣ 
ከዘንድሮው ዓመት 320 ተመራቂ ተማሪዎች 30 ያህሉ ነፃ 
ትምህርት ዕድል ማግኘታቸውን ተናግረዋል። 

የሆፕ ኢንተርፕራይዝ ዩኒቨርሲቲ ኮሌጅ ከፍተኛ 
ትምህርት አግባብነት እና ጥራት ኢጀንሲ የዕውቅና ፈቃድ 
አግኝቶ በንፋስ ስልክ ላፍቶ ክፍለ ከተማ ወረዳ 01 ጀሞ 
አካባቢ በመጀመሪያና በሁለተኛ ዲግሪ ደረጃ በተለያዩ 
የትምህርት ዘርፎች ትምህርት በመስጠት ላይ የሚገኝ 
የትምህርት ተቋም ነው፡፡ ሆፕ ኢንተርፕራይዝ ዩኒቨርሲቲ 
ኮሌጅ የተሥፋ ድርጅት አንድ አካል ሆኖ የሚሠራ 
ድርጅት እንደሆነ ተገልጿል፡፡

አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

አንተነህ ኃ/ብርሃን ወ/መድህን
አድራሻ 

ንፋስ ስልክ ላፍቶ ክ/ከ 
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ
 

የሱዳን መንግሥት ችግሮችን በውይይት ለመፍታት 
የደረሰበት ውሳኔ ከበሬታ የሚቸረው ነው!

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

ዓባይ የኢትዮጵያ ራትና ኩራት

የኢትዮጵያና የሱዳን ሕዝቦች ረጅም ዘመናትን ያስቆጠረ የቆየ ወዳጅነት ያላቸው ፤በብዙ መልኩ የተሳሰሩ፤  
የአንድ ወንዝ ውሀ የሚጠጡ እና እጣ ፈንታ የሚጋሩ ሕዝቦች ናቸው። ይህ ታሪካዊ እውነታም በየዘመኑ በነበሩ 
የሁለቱ ሀገራት ሕዝቦች በተጨባጭ የታየና አሁንም እየታየ የሚገኝ ነው። 

የሀገራቱ ሕዝቦች በተለያዩ የታሪክ አጋጣሚዎች ችግሮች ባጋጠሟቸው ወቅቶች አንዳቸው ሌላኛውን 
ሁለተኛ ሀገራቸው አድርገው በመቁጠር  አስቸጋሪ ጊዜያቶቻችውን የማሳለፍ ታሪክ ያላቸው ናቸው ። ይህ 
ደግሞ በመካከላቸው የነበረውን ግንኙነት የጠበቀ እንዲሆንና ትስስራቸውን ጠንካራ አድርጎታል።

በሀገራቱ የሚከሰቱ የውስጥ ችግሮችን በመፍታት ሂደትም አንዳቸው ለአንዳቸው የመፍትሔ አካል 
የሆኑባቸው ጊዜያት ጥቂት አይደሉም። በቅርብ ክቡር ጠቅላይ ሚኒስትር ዐቢይ አሕመድ በሱዳን  የተፈጠረውን 
የፖለቲካ ክፍተት በመጠቀም ሀገሪቱን ዋጋ ሊያስከፍል የሚችለውን አደጋ በማስቀረት ሂደት  የነበራቸውን 
ሚና ማስታወስ በቂ ነው።

በውጪ ኃይሎች በሚፈጠሩ ጣልቃ ገብነቶች የሀገራቱ ግንኙነት ችግር ውስጥ የገባባቸውና  
የተፈተነባቸውም ጊዜያት ጥቂት አይደሉም ። ጎረቤት ሀገራትን በመጠቀም  የኢትዮጵያን ሰላምና አንድነት 
መፈታተን የሚፈልጉ ኃይሎች  ሱዳንን መጠቀሚያ ለማድረግ በየወቅቱ ብዙ ጥረት አድርገዋል። 

ይህ የውጪ ጣልቃ ገብነት የሁለቱን ሀገር ሕዝቦች ዘመናት ያስቆጠረ ወዳጅነት ፈተና ውስጥ ከመጨመር 
ባለፈ ውጤት አፍርቶ የሀገራቱን ሕዝቦች በተፈለገውና በታቀደው መልኩ ችግር ውስጥ አልከተተም  ። 
እንዲያውም  ወዳጅነታቸው በእሳት እየተፈተነ  እንዲጠራ  የተሻለ ዕድል መፍጠር አስችሏል።

ለዚህም የሱዳን ሕዝብ በአገኘው አጋጣሚ ሁሉ ለኢትዮጵያውያን ወንድሞቹ ያለውን ወንድማዊ ፍቅር 
ከመግለጽ ጀምሮ ፤ለኢትዮጵያና ለኢትዮጵያውያን ያለውን ከበሬታ በየአደባባዩ ከፍ ባለ ድምጽ ሲገልጽ 
መስማት አሁን አሁን የተለመደ እየሆነ መጥቷል። በየአደባባዮቹ የኢትዮጵያን ባንዲራ ይዞ መውጣትም  
ከጀመረ ውሎ ሰንብቷል ።

የሀገራቱን እጣ ፈንታ አስተሳስሮ ከማየት የሚመነጨው ይህ የሱዳን ሕዝብ አስተዋይነትና ሩቅ አሳቢነት  
፤ በቀደሙት የሀገራቱ ግንኙነት ውስጥ ሰፊ ስፍራ የነበረው ቢሆንም ፤አሁን በአዲስ መንፈስና በታደሰ አእምሮ 
እየሄደበት ያለው መንገድ የሀገራቱ ሕዝቦች በአዲስ ታሪካዊ የግንኙነት ምዕራፍ ላይ እንደሚገኙ አመላካች 
ነው ።

የኢትዮጵያ ሕዝብና መንግሥት ይህንን የሱዳን ሕዝብ ፍላጎቶች በመረዳት በሀገራቱ መካከል የተፈጠሩ 
ችግሮች የሱዳን ሕዝብና መንግሥት ሳይሆን በውጪ ጣልቃ ገብነት የሚመነጭ ነው በሚል ችግሩን በሰከነ 
መንገድ ሁለቱንም ሀገራትና ሕዝቦች አላስፈላጊ በዋጋ በማያስከፍል ሁኔታ በውይይት እንዲፈታ ያለውን የጸና 
ፍላጎት ሲያሳውቅ ቆይቷል። 

ይህ ፍላጎቱ አንድም ለሱዳን ሕዝብ ካለው ከበሬታና ለሕዝቡ ነገዎች ብሩህነት ካለው ቀናኢነት የመነጨ 
ነው። ከዚያም በላይ በአፍሪካ ቀንድ አካባቢ ዘላቂ ሰላም በማምጣት አካባቢውን የልማት ቀጠና  እንዲሆን 
በማድረግ የአካባቢውን ሕዝቦች እጣ ፈንታ የመቀየር ከፍ ያለ መሻት መገለጫ ጭምር ነው።  

ከዚህ አንጻር የሱዳን መንግሥት በሀገራቱ መካከል ተፈጥሮ የነበረውን ችግር በውይይት ለመፍታት 
የደረሰበት ውሳኔና ውሳኔውን ተከትሎ  እየሄደበት ያለው መንገድ የሚበረታታና ከበሬታ የሚቸረው ነው።

ውሳኔውን ተከትሎም እየተመዘገቡ ያሉ ውጤቶች በሀገራቱ ሕዝቦች መካከል ዘመናት ያስቆጠረውን 
ወዳጅነት ለማወክ የሚንቀሳቀሱ ኃይሎችን አቅም ያሳጣና ሴራቸውን ርቃኑን ያስቀረ ታሪካዊ ውሳኔ ነው ።

በተለይም በአፍሪካ ቀንድ ሰላምና መረጋጋት በማስፈን አካባቢውን የልማት ቀጣና ለማድረግ ቀደም ሲል 
የተጀመሩ ጥረቶችን አጠናክሮ በመቀጠል የአካባቢውን ሀገራት ሕዝቦችን ነገዎች ብሩህ እንዲሆኑ ለማስቻል 
ከፍ ያለ አቅም የሚፈጥር ነው። በርግጥም የአካባቢው ሀገራት ሕዝቦች እጣ ፈንታ  የመጋራታቸውን እውነታ 
በተጨባጭ ለማሳየት ዕድል ሰጭም ነው!

ይቤ ከደጃች. ውቤ

በአንድ ወቅት የቀድሞው ጠቅላይ ሚኒስትር አቶ 
መለስ ዜናዊ በፓርላማ ግብፅ ጦርዋን ልካ ብትወረንስ? 
ተብለው ተጠይቀው ነበር፤ በወቅቱ በሰጡት ምላሽ እኛ 
እኮ የያዝነው የእግር ኳስ ብሔራዊ ቡድን አይደለም 
አሉ።  ተሰብሳቢውን ሁሉ ሳቅ በሳቅ አደረጉት።  
በርግጥ የእግር ኳስ ብሔራዊ ቡድናችን ለሁለት አስርት 
ዓመታት ያህል ከግብፅ ጋር በተጋጠመ ቁጥር መሸነፉ 
የተለመደ ነበር።  ዘንድሮ ግን ታሪክ እየተቀየረ ነው። 

ባለፈው ወር በማላዊ የእግር ኳስ ብሔራዊ 
ቡድናችን  ባደረገው ግጥሚያ የግብፅ ብሔራዊ ቡድንን 
ሁለት ለባዶ አሸንፎ ድልን አብስሮናል ።  ድሉን ዘንድሮ 
ለሦስተኛ ጊዜ ለሚሞላው ሕዳሴ ግድብ እንደ መክፈቻ 
የምሥራች አድርጌ አይቼዋለሁ።  

የዘንድሮ ክረምት ለሦስተኛ ጊዜ የሕዳሴ ግድብ 
የሚሞላበት በመሆኑ የሀገራችን ሰላምና ደስታ 
የሚያስቀናት፤ ሤራ በመምዘዝና ከባንዳዎች ጋር ደባ 
በመፍጠር ግጭት በማማዘዝ ጭምር የምትታወቅው 
ታሪካዊ ጠላታችን እርሟን ታወጣለች።  

ባንዳዎችን ብር እና ጠብመንጃ እያስታጠቁ በእርስ 
በርስ ግጭት ሊያተራምሱን የሚሞክሩት ሀይሎችም  
ልፋታቸው ሁሉ ከንቱ ይሆናል።  ለዚህም የኢትዮጵያ 
መንግሥትና ሕዝብ ግድቡን ለማሳካት የሄዱበት 
ርቀትና ስኬት አንዱ ማሳያ ነው። 

ታሪካዊ ጠላቶቻችንና  ተባባሪዎቻቸው  የግድቡን 
ግንባታ ለማስቆም የሄዱበት የከፋ የጥፋት መንገድ  
በብዙ ሲያንገዳግደን ከመታየቱ ውጪ አቅም አግኝቶ 
ሊጥለን አልቻለም ። ለዚህ ደግሞ አንድነታችን  ወሳኝ 
አቅም ሆኖልናል ። 

በሕዳሴ ግድቡ በሀገራችን በየቦታው የምናየው 
የጽንፈኝነት ዕትብቱ ይቀበራል።  በሕዳሴው ግድብ 
ለግጭቶች የታንክም የባንክም ምንጩ ይገደባል።  እርስ 
በርስ እያናከሱን ከበሮ የሚመቱ ሁሉ ደረታቸውን 
ይመታሉ።  በዚህም ልፋታቸው ሁሉ ድንጋይ መንክስ 
እንደሆነ በስኬታችን  አሳይተናቸዋል። 

በቅርቡ በየቦታው በባንዳዎች የተከሰቱ ግጭቶችና 
ጥቃቶች የውክልና ጦርነቱ አካል ናቸው ማለት 
ይቻላል።  ለዓመታት በዓባይ ጉዳይ የበይ ተመልካች 
ሆነን በኖርንባት ሀገር ህዝብን ከጠላት እና ከድህነት ነፃ 
ማውጣት እንደ ቀላል ሥራ የሚቆጠር አይደለም።  

በዚህም ‹‹የዓባይን ልጅ ውሃ ጠማው›› የሚለውን 

በርግጥም ተረት እናደርገዋለን።  በዓባይ ጉዳይ ሤራ 
የሚጎነጉኑ ቅስማቸው ይሰበራል።  የሤረኞችም ተላላኪ 
ባንዳዎች የገቢ ምንጫቸው ይነጥፋል፣ ይጠፋል። 

‹‹ከሞት ወዲያ ማልቀስ ድንጋይ መንከስ ነው›› 
እንደሚባለው ሁሉ ግድቡ ለሦስተኛ ግዜ ሲሞላ 
አደብ ይገዛሉ እርማቸውን ያወጣሉ።  ያላቸው 
ብቸኛ አማራጭም  ይህንኑ እውነታ መቀበል  ነው።  
ግድቡ እራሱን በራሱ የመጠበቅ አቅም ያለው መሆኑ 
ለሁላችንም በራሱ ማስተማመኛ እንደሚሆንም 
ይታመናል።  

ባለፈው ዓመት በክረምቱ ሁለተኛው ዙር የውሃ 
ሙሌት በሚከናወንበት ወቅት የህዳሴ ግድብ ግንባታ 
ሂደት 80 በመቶ የደረሰ እንደነበር መገለጹ ይታወሳል። 
በወቅቱ በካርቱም ታይቶ የማይታወቅ የጎርፍ 
መጥለቅለቅ ተከስቶ ነበር።  ባለሥልጣናቱ የሕዳሴው 
ግድብ ባይኖር አደጋው ይከፋ ነበር ማለታቸው 
ይታወሳል። 

እንደሚታወቀው የዓባይን ወንዝ የመገደብ 
ሀሳብ የተወጠነው በንጉሥ ኃይለሥላሴ ዘመን 
ነው።   በወቅቱ ከዓለም አቀፍ ገንዘብ ተቋማት 
ዓባይን በብድር ለመገንባት የተደረገው ሙከራ ግብፅ 
ባደረገችው ዲፕሎማሲያዊ ጫና አልተሳካም።  ንጉሡ 
ግን ‹‹የኢትዮጵያ ሕዝብ ዕውቀትም ገንዘብም ሲያገኝ 
ይገነባዋል›› ብለው ነበር።  ታዲያ ጊዜው ደርሶ የዓባይ 
ግድብ  ተጀምሮ፤ አሁን ወደ መጨረሻው ምዕራፍ 
እየተንደረደርን ነው።   

የህዳሴው ግድብ ስኬት ሕዝብና መንግሥት እጅ 
ለእጅ ተያይዘው በትጋት በመሥራታቸው ያስገኙት 
ነው።  ሕዝብ ከዓመት ልብሱ ከዕለት ጉርሱ ቀንሶ 
እያዋጣ ቦንድ እየገዛ የበኩሉን ሲወጣ፤ መንግሥት 
ደግሞ ለሕዳሴው ግድብ ግንባታ አስፈላጊ ባለሙያዎች 
በመመደብ በመቅጠርና ክትትልና ቁጥጥር በማድረግ 
በዲፕሎማሲው ረገድም የሚከሰቱ ጫናዎችን ሁነኛ 
ባለሙያዎችን በመመደብ በመነጋገር ተግዳሮቱን 
ለማርገብ ተችሏል። 

በተጠናቀቀው ዓመት እንኳ በዓባይ ጉዳይ ላይ 
ግብፅ፣ ሱዳን፣ ዓለም አቀፉ ማኅበረሰብ፣ ምዕራባውያን 
እና የተመድ የፀጥታው ምክር ቤት ኢትዮጵያ ላይ ጫና 
ለመፍጠር ለግብፅ ያደላ አካሄድ ሲያራምዱ ነበር።  
ነገር ግን የኢትዮጵያውያን አንድነት አሸንፎ የግድቡ 
ግንባታም ተጠናክሮ ሦስተኛውን ዙር ውሃ ሙሌትን 
እየጠበቅን እንገኛለን።  

በቅርቡ የአውሮፓ ህብረት የዓባይን ውሃ በታዛቢነት 
ሲከታተል ቆይቶ የግብጽ የውሃ ‹‹ሴኩሪቲ››አይነኬ ነው 
በማለት መግለጫ  ማውጣቱ ፤ ይህም  የተቋሙን 
ገለልተኝነት ጥያቄ ውስጥ ያስገባ ፤ወጥ አቋም 
የሌለው እና ወደ አንድ ወገን ያደላ አካሄድ እየተከተለ 
ስለመሆኑም በአደባባይ ምስክርነት እየሰጠ ነው  ።  

በዲፕሎማሲው እየታገልን ግድባችንን እየገነባን 
ዓባይን እዚህ ማድረሳችን ትልቅ ስኬት ነው።  ለሌሎችም 
የአፍሪካ ሀገሮች ጭምር ምሳሌ መሆን ችለናል።  በቅርቡ 
አዲስ አበባ ተገኝተው የነበሩት የቡርኪና ፋሶ ውጭ 
ጉዳይ ሚኒስትር ‹‹ህዳሴ ግድብ የአፍሪካ ኩራት መገለጫ 
ነው!›› ማለታቸውም የዚሁ እውነታ ማሳያ ነው ።  

በሀብት ማሰባሰብ በኩልም ግድቡ ከተጀመረበት 
ከ2003 ዓ.ም እስከ ተጠናቀቀው በጀት ዓመት ሰኔ 
30 ቀን 2014 ዓ.ም ድረስ፤ ከሀገር ውስጥ እና በውጪ 
የሚገኙ የዲያስፖራ ማኅበረሰብ አባላት እንዲሁም 
ከልዩ ልዩ ገቢዎች በአጠቃላይ 16 ቢሊየን 915 ሚሊየን 
312ሺህ137 ብር መሰብሰቡን ከኢትዮጵያ ህዳሴ ግድብ 
ግንባታ ሕዝባዊ ተሳትፎ ማስተባበሪያ ብሔራዊ ምክር 
ቤት ጽህፈት ቤት የተገኘው መረጃ ያስረዳል። 

በተጠናቀቀው በጀት ዓመት ብቻ ለታላቁ ህዳሴ 
ግድብ ግንባታ ድጋፍ ከሐምሌ 1 ቀን 2013 እስከ ሰኔ 
30 ቀን 2014 ዓ.ም 1 ቢሊዮን 186 ሚሊየን 297ሺ 461 
ብር ተሰብስቧል።  ገንዘቡ የተሰበሰበው ከሀገር ውስጥና 
ከዲያስፖራ ቦንድ ሽያጭና ስጦታ፣ በኢትዮጵያ 
ኤሌክትሪክ ኃይል ስጦታ አካውንት ገቢ፣ ከፒን ሺያጭ 
ገቢና ከ8100 አጭር የስልክ መልዕክት አገልግሎት 
ነው። 

“ዓባይ ዓባይ የአገር አድባር የአገር ሲሳይ“ የሚለው 
ዘፈን ዕውን ሆኖ እናየዋለን።  ፍቺው  ዓድባር ተራሮች 
ዛፎች ማለት ሲሆን፤ ሲሳይ ማለት ምግብ ወይም ራት 
ነው።  በቅርቡ የሕዳሴው ግድብ መብራት ራትና ኩራት 
ይሆነናል።  ከሕዳሴው ኤሌክትሪክ ብዙሃኑ ተጠቃሚ 
ይሆናል፤ ምግብ ለማብሰል ዛፍ ከመጨፍጨፍ 
ይቆጠባል፤ ይህም ለአካባቢ ጥበቃ ይረዳል፣ደን ልማት 
ይስፋፋል።  

ለጎረቤት ሀገሮች በሚሸጠው ኤሌክትሪክም 
የውጪ ምንዛሪ እናመነጫለን፤ በሚከፈቱ ብዙ 
ፋብሪካዎችና ድርጅቶች ዜጎች የሥራ ዕድል ያገኛሉ።  
ጥቅሙ ዘርፈ ብዙ ነው።  ኢትዮጵያ የታችኛው ተፋሰስ 
አገራትን ያለመጉዳት ፖሊሲዋን አጥብቃ በዓባይ ወንዝ 
የመጠቀም ፍላጎቷን ዕውን ታደርጋለች።  

ዜና

ከ1ኛው ገጽ የዞረ

እንደ ምክትል ከንቲባው ማብራሪያ፤ የሥራ ዕድል 
ከተፈጠረላቸው ዜጎች በተጨማሪ በበጀት ዓመቱ 109ሺ 
የሚሆኑ ዜጎች ደግሞ በከተማ ሴፍትኔት መርሐ ግብር 
ተጠቃሚ ሆነዋል።  ከዚህም ጎን ለጎን 600ሺ ተማሪዎች 
የምገባ መርሐ ግብር ተጠቃሚ መሆናቸውን ጠቁመው፤ 
ይህም ለበርካታ እናቶች እፎይታን የሰጠ በመሆኑ 
በቀጣይ ተጠናክሮ እንደሚቀጥል አረጋግጠዋል።  

የመሥሪያ ሼዶችን በተመለከተም ከተማ አስተዳደሩ 
የተለያዩ አሠራሮችን በመከተል አምራቾችን እያበረታታ 
መሆኑን የገለፁት አቶ ጃንጥራር፤ የሥራ ኢንተርፕራይዝና 
ኢንዱስትሪ ልማት ቢሮ የሚያስተዳድራቸው ከአምስት 
ዓመት በላይ የሆኑ ኢንተርፕራይዞች የያዙትን ሼድ 
በአግባቡ ጥቅም ላይ እንዲውሉ ውሳኔዎችን አሳልፏል።  
በዚህም መሠረት ዝርዝር ጥናት በማድረግ ከ4000 በላይ 
የሚሆኑና አምስት ዓመት እና ከዚያ በላይ የሞላቸው 
ኢንተርፕራይዞች ላይ ውሳኔ ተላልፏል።  በዚህም 
መሠረት ወደ ሌላ ምዕራፍ የሚሸጋገሩ፤ ሼዶችን ለተተኪ 
የሚለቁና እንደ አስፈላጊነቱ በያዙት ሼዶችም የሚቆዩ 
ይገኙበታል።   

የሥራ የኢንተርፕራይዝና ኢንዱስትሪ ልማት ቢሮ 
ከኢንዱስትሪ ሚኒስቴር ጋር በመቀናጀት ‹‹ኢትዮጵያ 
ታምርት›› የሚል ንቅናቄ ማካሄዱን ያስታወሱት ምክትል 
ከንቲባው፤ በንቅናቄው ከ3ሺ300 በላይ ኢንዱስትሪዎች 
ተጎብኝተዋል።  ‹‹በጉብኝቱም ከ6000 በላይ ችግሮችን 

ነገር ግን ችግሮችን አልፎ የመጨረሻውን ድል 
መቀዳጀት ነው። ፈተና ለጊዜው ቢከብድም ሰብሮ 
ካላስቀረ ይሞርዳል፤ በፈታኝ ሁኔታ ውስጥም የማለፍ 
ጥበብን ያሳያል ሲሉ ገልጸዋል።   

ኢትዮጵያም ባለፉት ጊዜያት ፈታኝ ኢኮኖሚያዊና 
ፖለቲካዊ ሁኔታዎችን አልፋለች፤ አሁንም የተለያዩ 
ፈተናዎች አሉባት። እነዚህን እንቅፋቶች እየተሻገርን 
ከሂደቱም እየተማርን፤ እንደሕዝብ ይበልጥ እየበረታንም 
አሁን ላለንበት ጊዜ ደርሰናል ብለዋል። 

ለመፃኢ የሀገራችን ዕድል ለሕዝባችንን ተጠቃሚነት 
የኢንዱስትሪ፣ የፈጠራ ሥራና ቴክኖሎጂን ማስፋፋት 
ቁልፍ መሣሪያዎች መሆናቸውን አምነን ልዩ ትኩረት 
ሰጥተን እየሠራን ነው። 

ወጣቶችም በተለይ የቴክኒክና ሙያ ተመራቂዎችም 
በፈተና ሳትረቱ ለሀገራችሁ መፃኢ ዕድል ማማር 
ጠንክራችሁ መሥራት ይጠበቅባችኋል ብለዋል።

ለውጥና ዕድገት የሚፈጠረው በመጀመሪያ አዕምሮ 
ውስጥ ነው ያሉት ከንቲባዋ፤ አዕምሮው የዳበረና ሕልም 
ያለው ትውልድ ሀገር ይገነባል። በዚህ ረገድ ሰልጣኞች 
የቀሰሙትን ዕውቀትና ራዕያቸውን በማጣጣም 
በየአካባቢው ያሉትን ችግሮች ለመፍታት ጥረት ሊያደርጉ 
ይገባል ሲሉ ተናግረዋል።   

የኢንዱስትሪ ልማታችንን ለማጠናከር የኢትዮጵያ 
ተስፋዎችን አብቅተናል ያሉት ከንቲባ አዳነች፤ 

ደረጃ በተካሄደው የትምህርትና ስልጠና ፍኖተ ካርታ 
ጥናት መሠረት ተግባራዊ ሲደረግ የቆየው የቴክኒክና 
ሙያ ሥርዓተ ትምህርት ላይ ጉድለቶች እንዳሉ በጥናት 
ተለይቷል።  እነዚህን ጉድለቶች የሚሞላና ሰልጣኞች 
በሁሉም ሙያዎች የተሟላ እውቀትና ክህሎት ይዘው 
እንዲወጡ የሚያደርግ አዲስ ሥርዓት ትምህርት 
በሁሉም ቴክኒክና ሙያ ኮሌጆች በመጪው ዓመት 
ተግባራዊ ይደረጋል። 

እስካሁን ተግባራዊ ሲደረግ የቆየው የቴክኒክና ሙያ 
ስልጠና ሥርዓተ ትምህርት ዜጎችን በሥራ ዓለም ላይ 
ተወዳዳሪና ውጤታማ የሚያደርጉ ክህሎቶች ከማካተት 
አንጻር ሥርዓቱ ትምህርቱ ጉድለት እንደነበረበት 
አመልክተው፤ ከጉድለቶቹ አንዱና ትልቁ ሥርዓተ 
ትምህርቱ ትኩረት የሚያደርገው የቴክኒካል ክሒሎት 
ብቻ ላይ መሆኑን ገልጸዋል። 

መሰረት ገ/ዮሃንስ

አዲስ አበባ፡- የትግራይ ተወላጅ በውሸት 
ፕሮፖጋንዳ ሳይዘናጋ ሕወሓትን በመታገል ነጻነቱን 
እንዲያስከብር የትግራይ ሕዝብ ዴሞክራሲ ንቅናቄ 
(ትህዴን) ታጋይ የሆኑት አቶ ሓዱሽ ዓፈራ ገለፁ፡፡

አቶ ሓዱሽ ዓፈራ ከወጋሕታ ጋዜጣ ጋር በነበራቸው 
ቆይታ እንደገለፁት፣ የትግራይ ሕዝብ የሕወሓትን 
የውሸት ፕሮፖጋንዳ መስማት የለበትም ፣ ምክንያቱም 
ውሸት ውሸት ነውና ፣ ከጊዜ በኋላ እውነቱ መውጣቱ 
አይቀርም ፣ በተለይ በውጭ ሀገር ያለው የትግራይ 
ተወላጅ በዚህ መታለል የለበትም ብለዋል፡፡

ሕወሓት እየሠራ ያለውን የውሸት ፕሮፖጋንዳ 
በተለያየ መንገድ እውነት እንዳልሆነ እየተጋለጠ 
መጥቷል ያሉት አቶ ሓዱሽ ፣ የትግራይ ሕዝብ ወደ 
ባሰ መከራና ችግር እንዲሁም ረሃብ እያስገባ እንደሆነ 
እየታየ ይገኛል ብለዋል፡፡ ይህን ተከትሎ እውነታውን 
ቀስ በቀስ የዓለም ማኅበረሰብና በውጭ ሀገር ያሉት 
የትግራይ ተወላጆች እየተረዱት ነው ሲሉ ገልፀዋል፡፡

በአዲስ አበባ ከተማ አስተዳደር፡-  ...
አግኝተናል።  ከእነዚህ ውስጥ 4000 በላይ የሚሆኑ 
ችግሮችን ፈትተናል።  ቀሪዎቹ 2000 ችግሮች ደግሞ ገና 
ያልተፈቱ›› ናቸው ብለዋል።  

ለችግሮቹ ባለቤቱ ማን እንደሆነ በመለየትና እልባት 
የሚሰጥበትን መንገድ ለማመቻቸት ከሚመለከታቸው 
ጋር ውይይት መደረጉን የገለጹት ምክትል ከንቲባው፤ 
የማስፋፊያ መሬት፣ የውጭ ምንዛሪ፣ የኤሌክትሪክ ኃይል 
እና ግብዓት አቅርቦት እጥረት፣ የፋይናንስ አቅርቦት 
ማነስ፣ የማሽን አቅርቦትና ሌሎች ጥያቄዎች ከችግሮቹ 
ውስጥ ዋነኞቹ መሆናቸውን ጠቁመዋል።  

‹‹ኢትዮጵያ ታምርት›› የሚለው ንቅናቄ የአንድ ዓመት 
ብቻ ሳይሆን የአስር ዓመት እቅድ በመሆኑ ይቀጥላል 
ያሉት አቶ ጃንጥራር፤ በአሁኑ ወቅት ያለውን 53 ከመቶ 
የሆነውን የኢንዱስትሪዎች የምርታማነትን ምጣኔን ወደ 
80 ከመቶ ለማድረስም ታቅዷል።  የኢንዱስትሪዎችን 
ችግር ለማቃለልም ቀረብ ብሎ ማገዝ፣ መደገፍና መፍታት 
ተገቢ መሆኑ ታምኖበታል።  በአሁኑ ወቅት በአዲስ 
አበባ ከተማ መስተዳድር ሥር 10ሺ የሚደርሱ ከፍተኛ፣ 
መካከለኛ፣ አነስተኛ እና ማይክሮ ኢንዱስትሪዎች አሉ 
ሲሉም ተናግረዋል። 

እንደ አቶ ጃንጥራር ገለጻ፤ የከተማ አስተዳደሩ በርካታ 
የልማት ሥራዎቹን እያከናወነ መሆኑንና በቀጣይም 
ይህንኑ አጠናክሮ የሚቀጥል ይሆናል።  በተለይም የዋጋ 
ንረትን ማረጋጋት፣ መልካም አስተዳደርን ማስፈን፣ ሕገ 
ወጥነትን መከላከል እና የትራንስፖርት ችግርን ማቃለል 
የከተማ አስተዳደሩ ዋነኛ የትኩረት አቅጣጫዎች ናቸው።

“ከፈተናዎቻችን ይልቅ ተስፋችን...
ከ1ኛው ገጽ የዞረ ተመራቂዎች ያገኙትን ክህሎትና ዕውቀት ተጠቅመው 

ለኢንዱስትሪ ልማቱ እድገት የሚጠበቅባቸውን ሚና 
ሊወጡ እንደሚገባም አሳስበዋል።

ወይዘሮ አዳነች እንደገለጹት፤ በተለያዩ 
ኢንዱስትሪዎችም ያለውን ክፍተት በመሙላት ውጤታማ 
ሥራ ለማከናወን ዝግጅት ማድረግ ያስፈልጋል። በዚህ 
ረገድ የሥራ ባህሉ የዳበረ አምራች ኃይል እንዲኖር 
የቴክኒክና ሙያ ኮሌጆች እያደረጉት ያለው ጥረት ከፍተኛ 
ነው።

የቴክኒክና ሙያ ስልጠና ተቋማት በሙያ፤ 
በክህሎትና በአስተሳሰብ የተሻሉ ሰልጣኞችን በማፍራት 
ሀገራችን በያዘችው ወሳኝ የለውጥ ምዕራፍ የማይተካ ሚና 
እየተጫወቱ መሆኑን ጠቁመዋል። 

የሀገራችንን ዕድገት ለማረጋገጥ የኢንዱስትሪ፣ የፈጠራ 
ሥራና ቴክኖሎጂን ማስፋፋት ቁልፍ መሣሪያ መሆኑን 
ጠቁመው፤ በአዲስ አበባ የቴክኒክና ሙያ ተቋማትን 
በማጠናከርና በመደገፍ ለገበያው ብቁና ተወዳዳሪ የሰው 
ኃይል እንዲፈራ በዘርፉ ያለውን የገበያ ጉድለት እንዲሞሉ 
ክትትልና ድጋፍ ተጠናክሮ ይቀጥላል ብለዋል። 

በምረቃ ሥነ-ሥርዓቱ ላይ ከከንቲባዋ በተጨማሪ 
የሥራና ክህሎት ሚኒስትር ወይዘሮ ሙፈሪያት ካሚል፣ 
የብልጽግና ፓርቲ የአዲስ አበባ ቅርንጫፍ ጽሕፈት 
ጽሕፈት ቤት ኃላፊ አቶ መለስ ዓለሙ ተገኝተዋል። 

በአዲስ አበባ በተለያዩ የቴክኒክና ሙያ ኮሌጆች 
40 ሺህ 95 ተማሪዎች በተለያየ የሙያ ዘርፍ እየሰለጠኑ 
መሆኑን ታውቋል።

ሕወሓት  በመነጋገር  የማያምን ጦርነትን እንደ 
ዋነኛ መሣሪያ አድርጎ በመጠቀም ወደ ገዢ ፓርቲ 
የተቀየረ ነው ያሉት አቶ ሓዱሽ ፣ በትግራይ ተወላጆች 
የሀሳብ ልዩነት ቢኖርም ፣ ሕወሓትን ይብቃህ በሚለው 
መርሕ ግን አንድ መሆን አለብን ብለዋል፡፡ 

ከትግራይ ውጭ ያሉት ፓርቲዎች ከኛ ልምድ 
በመውሰድ ወደ በረሃ ባይመጡም ፣ በተለያየ መንገድ 
ባሉበት ሆነው የሕወሓት ቡድን በፍጥነት ማጥፋት 
የሚያስችል አካሄድ መፍጠር አለባቸው ሲሉ 
ተናግረዋል፡፡ 

የትግራይ ሕዝብ በዚህ አደገኛ ሥርዓት ውስጥ 
ሆኖም እየታገለ ነው ያሉት አቶ ሓዱሽ ፣ ወጣቱም 
መንቃት አለበት፣ ለምን ዓላማ ነው እየታገልኩ ያለሁት 
በማለት ቆም ብሎ ማሰብ አለበት ሲሉ አብራርተዋል፡፡ 

የትግራይ ሕዝብ ከገባበት ችግር በፍጥነት እንዲወጣ 
ከተፈለገ የትግራይ ተወላጅ ሕወሓት መቃወም እንጂ 
መደገፍ የለበትም ፣ የትግራይ ሕዝብ መከራ በአጭር 
ግዜ እንዲቆም ከተፈለገ ይህ የሁሉም የትግራይ ተወላጅ 
ኃላፊነት መሆን አለበት ሲሉ ሃሳባቸውን ገልፀዋል፡፡ 

በመጪው ዓመት በቴክኒክና ሙያ...
ከ1ኛው ገጽ የዞረ ለምሳሌ ስልጠና የሚሰጠው የእንጨት ሙያ ከሆነ 

በእንጨት ሙያ ላይ ብቻ ያተኮረ ትምህርት ሲሰጥ 
እንደቆየ አውስተው፤ ይህ ደግሞ ሰልጣኞች ተመርቀው 
ወደ ሥራ ዓለም ሲሠማሩ በሥራ መስካቸው ሆነ 
በሥራ ፈጠራ ውጤታማ እንዳይሆኑ ክፍተት ፈጥሯል 
ብለዋል። 

ሌላው በ21ኛው ክፍለ ዘመን ተፈላጊ የሆኑ 
የሥራ ፈጠራና የዲጂታል አይሲቲ እውቀቶችንና 
ክሒሎቶችን በአግባቡና በተደራጀ መንገድ ያላካተተ 
በመሆኑ ሥርዓተ ትምህርቱን ማሻሻል ማስፈልጉን 
አብራርተዋል። 

አዲሱ የቴክኒክና ሙያ ስልጠና ሥርዓተ ትምህርት 
እነዚህን ክፍተቶች በተሟላ መልኩ የሚያሟላ ነው ያሉት 
ዶክተር ተሻለ፤ሥርዓተ ትምህርቱ የሚመለከታቸው 
ሴክተር መሥሪያ ቤቶችንና ኢንዱስትሪዎች ጭምር 

ተሳትፈውበት የተዘጋጀ መሆኑን ተናግረዋል። 
ሥርዓተ ትምህርቱ ሰልጣኞች ኮሌጆች ውስጥ 

እያሉ እንዴት ሥራ መፍጠርና ራሳቸውን ለሥራ 
ማዘጋጀት እንደሚችሉ በተግባር የሚለማመዱበት 
ሁኔታ የሚፈጥር መሆኑን ጠቁመው፤ዘመኑ ያፈራውን 
የቴክኖሎጂ እውቀትና ክሒሎት የሚያስጨብጥ ነውም 
ብለዋል።  

ሰልጣኞች ተመርቀው ወደ ሥራ ዓለም ሲሠማሩ 
በርካታ ፈተናዎች ያጋጥማቸዋል ያሉት ዶክተር 
ተሾመ ፤አዲሱ ሥርዓተ ትምህርት እነዚህን ፈተናዎች 
ተጋፍጠውና መላ ዘይደው ውጤታማ መሆን 
የሚያስችላቸውን እውቀትና ክህሎት የሚያስጨብጥ 
መሆኑን አብራርተዋል። 

እንደ ዋና ዳይሬክተሩ ገለጻ፤አዲሱ ሥርዓተ 
ትምህርት ሰልጣኞች ተመርቀው ሥራ የሚፈልጉ ሳይሆኑ 
ሥራ ፈጥረው ውጤታማ መሆን የሚያስችላቸው ነው።  

በቀጣሪ ፋብሪካዎችና ድርጅቶች የሚነሱ ቅሬታዎችን 
የሚፈታም ጭምር ነው።  ሥራ እንዴት መፍጠር፣ 
ገበያ እንዴት መፈለግና ሠራተኛን እንዴት ማስተዳደር 
እንዳለባቸው ተጨባጭ እውቀትና ክሒሎት 
የሚያስጨብጥ ነው። 

አዲሱ ሥርዓተ ትምህርት አዲሱ ዓመት በአገሪቱ 
ባሉ የቴክኒክና ሙያ ስልጠና ተቋማት እንደሚተገበር 
ጠቁመው፤ሥርዓተ ትምህርቱን በሁሉም የቴክኒክና 
ሙያ ኮሌጆች ተግባራዊ ለማድረግ የማስተዋወቅና 
የዝግጅት ሥራዎች እየተሠሩ እንደሚገኙም 
አመልክተዋል። 

በኢትዮጵያ ከአንድ ሺህ 800 በላይ የቴክኒክና 
ሙያ ተቋማት ያሉ ሲሆን የተቀረጸው አዲሱ ሥርዓተ 
ትምህርት በሚቀጥለው አዲሱ ዓመት በእነዚህ ተቋማት 
ተግባራዊ የሚደረግ መሆኑ ታውቋል። 

‹‹የትግራይ ተወላጅ በውሸት ፕሮፖጋንዳ ሳይዘናጋ 
ሕወሓትን ሊታገል ይገባል››

-አቶ ሓዱሽ ዓፈራ 
የትግራይ ሕዝብ ዴሞክራሲ ንቅናቄ (ትሕዴን) ታጋይ

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 

ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 

በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም 

ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

የኢትዮጵያ አምላክ ይመስገንና አውሮፓና አሜሪካ 
በሙቀትና በሰደድ እሳት እየተንገበገቡና እየተለበለቡ 
ሀገራችን ግን በአብዛኛው መደበኛውን የክረምት ዝናብ 
እያገኘች ነው ። ሀምሌ እንደ አምናውና ካች አምናው 
እኝኝ እያለ ነው ። በሀገር አማን በቆሎ አንዱ 15 ብር 
ድንች ኪሎው 20 ብር ገብቶ ኪስ ቢያራቁትም ፤ ኑሮው 
አልቀመስ ቢልም ፤ ነዝናዛው ሀምሌ ያለእነሱ አይገፋም ። 
የኑሮ ውድነቱና የዋጋ ግሽበቱን ለመቀነስና ለመቆጣጠር 
መንግስት ለምን ሮኬት ሳይንስ እንደሆነበት ግራ 
እያጋባኝ ሳለ በቀጥታም ሆነ በተዘዋዋሪ የዋጋ ግሽበቱን 
የሚያባብሱ እርምጃዎችን እየወሰደ ነው። በነዳጅ 
ድጎማው ያለ ትክክለኛ ጊዜው መነሳት ስብሰከሰክ ፤ 
ሰሞኑን ደግሞ የኢትዮጵያ ኤሌክትሪክ አገልግሎት 
በዚህ የኑሮ ውድነትና የዋጋ ግሽበት ወቅት የታሪፍ 
ማሻሻያ አደርጋለሁ ብሏል።

ምክንያቱ ደግሞ አለማቀፍ የዋጋ ግሽበቱ መሆኑን 
ሲገልጽ ይች ሀገር ወዴት እየሄደች ነው እንድል 
አስገድዶኛል። ይህ ሕዝብ በየቀኑ የሚተኮሰው 
የመሠረታዊ ፍጆታ ሸቀጦች ዋጋ ኑሮውን ሲኦል 
ማድረጉ ሳያንስ ፤ የኤሌክትሪክ አገልግሎት ደግሞ ሌላ 
ግሽበት ሊጭንበት ሲዘጋጅ መመልከት በሀገሩ ሀይ ባይ 
የለም እንዴ እንድል ገፋፍቶኛል። የመንግስት የልማት 
ድርጅቶች እንደ ነጋዴ በየጊዜው እየተነሱ ታሪፍ 
የሚያሻሽሉ ከሆነ ሕዝባዊ ወገንተኝነታቸውና የሕዝብ 
ሀብትነታቸው ምኑ ላይ ነው !?መንግስትስ በዋጋ 
ግሽበቱ ትይዩ መቼ የደመወዝ ማሻሻያ አደረገና ነው 
አዳሜ ከመሬት እየተነሳ እንደፈለገ የግሽበት ማወራረጃ 
የሚያደርገው!? ለዛውም አሁን ስራ ላይ ባለው ውድ 
የኤሌክትሪክ ታሪፍ ደንበኛው እየተማረረ በየሚዲያው 
እየጮኸ ባለበት ሰዓት ፤ ለሌላ ዙር ጭማሬ መዘጋጀት 
ምን ይሉታል ። መንግስት ደመወዝ ጨምር ሲባል 
ግሽበቱን ያባብሳል እያለ ፤ በተቃራኒው እሱ ግን የዋጋ 
ግሽበቱንና የኑሮ ውድነቱን የሚያባብሱ እርምጃዎችን 
በጀ ብሎ ይዟቸዋል ። እንደ የኢትዮጵያ ሸማቾች መብት 
ተቆርቋሪ ድርጅት ይሄን ያለጊዜው የታሰበ ታሪፍ 
ማሻሻያ እንቃወማለን። መንግስትም ሊያስቆመው 
ይገባል። የሕዝብን ሆደ ሰፊነት ፣ አርቆ አሳቢነትና 
ትዕግስት በተደጋጋሚ ከመፈታተን ቢቆጠብ መልካም 
ነው። ሁሉም ነገር ልክና ገደብ አለው።

ወደ ተነሳሁበት ነጥብ ስመለስ ሰውነት በጋቢ ፣ 
በከሰል ፣ በበቆሎና በድንች ሲሞቅ አእምሮ ደግሞ 
እራቁት ሆኖ ቆፈን እንዳይዘው የሞኅዘ ጥበባት ዲያቆን 
ዳንኤል ክብረትን ፤ “ከእቴጌ ዕሌኒ እስከ ቅድስት ወለተ 
ጴጥሮስ፤” ድንቅ መጽሐፍ በቀኝ ፤ የታዋቂዋን የታሪክ 
ሊቅ ዶሪስ ከረንስ ጉድዊንን ፤ “Lyndon Johnson the 
American Dream”በግራ ይዤ ፤ ማህበራዊ ሚዲያውን 
እርም ብዬ ፤ ዶንኪ ቲውብንና የስቲቭ ሀርቪን ሾ 
እያዛነቅሁ ሰላሜን ከሚያውኩ በሬ ወለደና የሴራ 
ፖለቲካ ተጠብቄ ከህጻናትና ከፈጣሪዬ ጋር ክረምቱን 
እየገፋሁ ሳለ ከፍ ብዬ በጠቀስሁት የሞሐዘ ጥበባት 
መጽሐፍ ገጽ 316 ላይ በ16ኛው መክዘ አጼ ሱስንዮስ 
ከእየሱሳውያን ጋር አብሮና አገዛዙን ለማጠናከር ብሎ 
ከሮም የጦር መሳሪያና የሰራዊት ድጋፍ አገኛለሁ 
በሚል ቀቢጸ ተስፋ የካቶሊክን ዕምነት በመቀበሉ 
የአባቶቻችንን የእስክንድርያ ሀይማኖት አንለውጥም 
ባሉ ኦርቶዶክስ ተዋህዶውያን ላይ መከራ አዘነበባቸው። 
በዚህ የተማረሩ ሀይማኖታቸውን ለማስከበር ከንጉሱ 
ጋር ጦር ገጠሙ። የአጼ ሱስንዮስ ፈረሰኛ ጦር አይሎ 
ከ5000 _6000 ቀናኢ ኦርቶዶክሳውያን ጨፈጨፈ። 
በዚህ ያዘኑ አበው በድፍረት ንጉሱን ወዳለቁት ዜጎች 

ትኩስ ሬሳ ወስደው እንዲህ አሉት ።
“...ተመልከት ከእነዚህ አጽማቸው ሜዳውን 

ከሞላው ሰዎች መካከል አንድም የውጭ ሀገር ሰው 
የለም። ገዳዮቻቸውም የውጭ ሰዎች አይደለንም። 
ወንድሞቻችንና የቅርብ ዘመዶቻችንን አጣን። 
ብናሸንፍም ብንሸነፍም ያው ነው። በሁለቱም 
ተሸናፊዎች ነን። ምንም መሳሪያ ሳናገኝ ይሄው አምስት 
አመት ሆነ። አሁን ግን ጊዜም ብርታትም ከእኛ ጋር 
አይደለም። ለፈረሶቻችን ሳር የሚያጭድ ሰው አናገኝም። 
በቅሎዋችንም ጠባቂ የላቸውም። መሣሪያ የሚሸከም 
አይኖርም። የዚህ ሁሉ ጣጣ መነሻ የሮም ሀይማኖት 
የሚባል ነገር ነው። ለእነዚህ ገበሬዎችና ያልተማሩ 
ሰዎች የጥንት ልማዳቸውን ካልመለስክላቸው በቀር 
መንግስትህን አንተም የልጅ ልጆችህም ታጣላችሁ።...”

በዚህ ከባድ ትችትና ወቀሳ መንፈሱ የተነካው 
ንጉስም የሔደበት መንገድ ስህተት መሆኑን አምኖና 
ተጸጽቶ ብዙም ሳይቆይ ሽሮት የነበረውን የአባቶቹን 
ዕምነት የኦርቶዶክስን ስርዓት መልሶ፤ ዙፋኑን ለልጁ 
ልዑል ፋሲለደስ አስረከበ ።”ፋሲል ይንገስ፣ ሀይማኖት 
ይመለስ፤” በተባለው አዋጅ አጸናው። ዛሬ በ2014 ዓም 
ያ ሁሉ በመቶ ሺዎች የሚቆጠር ትግራዋይ ወጣት 
እንደ ቅጠል እረግፎ፤ ክልሉ ወጣት አልባ ሆኖ ፤ እናት 
የወላድ መካን ሆና፤ የትግራይ ከተሞች የመናፍስት 
ከተማ መስለው ፤ ትግራዋይ በርሀብ ፣ በቸነፈርና 
በርዛት እየተገረፉ አጼ ሕወሓትን በቃህ ! የሚሉ 
ምሁራን ፣ የሀይማኖት አባቶችና የሀገር ሽማግሌዎች 
እንዴት ይጠፋሉ።

የጠቅላይ ሚንስትር ዐቢይ አስተዳደርማ ጦርነቱ 
እንዳይቀሰቀስ ያልጠየቀውና ያላከው ሽማግሌ የለም። 
እናቶች ፣ የሀይማኖት አባቶች ፣ ታዋቂ ሰዎችና የሀገር 
ሽማግሌዎች በመቀሌም በአዲስ አበባም ሕወሓትን 
ለምነዋል አስለምነዋል። አትሌት ሻለቃ ኃይሌ ገ/ስላሴ 
አባቴ ጉልበት ላይ ያላደረግሁትን ሕወሓት ጉልበት ላይ 
ወድቄ ለምኛለሁ ብሏል። ጠቅላይ ሚንስትር ዐቢይም 
በግል ጦርነቱ እንዳይቀሰቀስ ያልወጡት አቀበት 
ያልወረዱት ቁልቁለት የለም። በዚያ ሰሞን ፓርላማ 
ቀርበው መንግስታቸው ለሰላም ዝግጁ መሆኑን ፤ 
በጦርነት በዚያም ሆነ በዚህ ወገን የሚሞተው ሰው 
ነው ብለዋል። መንግስታቸው የሚፈልገው ልማትና 
እድገት እንጂ ጦርነት አለመሆኑን አረጋግጠዋል። 
ከዚህ አልፈው ከሕወሓት ጋር የሚደራደሩ ሰዎችን 
ሰይሟል። የሕወሓትን ማንነት ልቅም ጥንቅቅ 
አድርገው ቢያውቁትም ዛሬም ለትግራይ ሕዝብ ሲሉ 
ማዳበሪያ፣ ነዳጅ ፣ ገንዘብ ፣ መዳኒት ፣ የዕለት ደራሽ 
እርዳታ ፣ ወዘተረፈ እየላኩ ነው።

ሕወሓት ግን በእብሪቱና በማንአህሎኝነቱ 
እንደገፋበት ነው። ዛሬም ለሌላ ዙር እልቂት 
የጦርነት ነጋሪቱን እየጎሰመ ነው። ክተት እያወጀ 
ነው። ያዙኝ ልቀቁኝ እያለ ነው። ዛሬም የትግራይ 
ሕዝብ ሞትና መከራ ከስልጣን ጥሙና ከተላላኪነቱ 
በታች መሆናቸውን እያረጋገጠልን ነው። የትግራይ 
የሀይማኖት አባቶች ፣ የሀገር ሽማግሌዎችና ምሁራን 
ዛሬ እንኳ ሕወሓትን በቃህ ለማለት ድፍረት ያጡት 
ምን እንዳይቀርባቸው ነው !? ልጆቻቸውን አጥተዋል፣ 
ሰላማቸውን ተነጥቀዋል ፣ ኑሯቸው ተጎሳቁሏል፣ 
ተስፋቸውንና ህልማቸውን ተነጥቀዋል። ታዲያ 
ዛሬ እንኳ ምን እንዳያጡ ነው በድፍረት ወጥተው 
ሕወሓትን በቃህ ለማለት የተሳናቸው። የ16ኛው መክዘ 
አባቶች አጼ ሱሰንዮስን በቃህ ! ሲሉ ፤ በ21ኛው መክዘ 
የትግራይ አባቶች አጼ ሕወሓትን በቃህ ለማለት ምነው 

አቅም ከዳቸው !? 
በ21ኛው መክዘ ታሪክ እራሱን ደግሞ ሕወሓት 

በ27 አመታት ያልቆረጠለትን የአገዛዝ ጥም ለማርካት 
እና የታሪካዊ ጠላቶቻችንን ተልዕኮ ለማሳካት ሲል 
ከአንድም ሁለት ጊዜ በኢትዮጵያ ሕዝብ ላይ ጦርነት 
ከፍቶ በመቶ ሺዎች የሚገመቱ ዘለውና ሩጠው 
ያልጠገቡ ትግራዋይ ወገኖቻችንን ማስጨፍጨፉ 
አልበቃው ብሎ የተዘረጋለትን የሰላም እጅ እየገፋና 
የጦርነት ነጋሪት እየጎሰመ ይገኛል። የትግራይ ሕዝብ 
በ17 ዓመቱ የትጥቅ ትግል ከ60 ሺህ በላይ ፤ በኢትዮ 
ኤርትራ ጦርነት በብዙ ሺዎች የሚቆጠሩ ልጆችህን 
እህት ወንድሞችህ ወላጆችህን ሕይወት ገበርክ። 
ወደ 100 ሺህ የሚጠጉ ዘለውና ሩጠው ያልጠገቡ 
የአብራክህ ክፋዮች አካል ጉዳተኛ ሆኑ።

የትግራይ  ሕዝብ ሆይ ! ልጆችህም ሆኑ አንተ 
በከፍተኛ መስዋዕትነት ያመጣኸው “ነጻነት” ከጊዜያዊ 
ወታደራዊ አስተዳደር (ደርግ) የከፋ ፈላጭ ቆራጭና 
ዘራፊ አምባገነን በሆነው ሕወሓት ተነጠቅህ ። በአንድ 
ለአምስት ጠርንፎ እርስ በርስህ እንዳትተማመን፤ 
ከተቀረው ኢትዮጵያዊ ወገንህ ጋርም በጥርጣሬ 
እንድትተያይ ፤ ይህ አልበቃ ብሎት ልጆችህን 
ትርጉም ለሌለው ለኢትዮ-ኤርትራ ጦርነት ማግዶ 
ከኤርትራ ወረራ ነጻ ያወጣውን መሬት የሄጉ የድንበር 
ኮሚሽን አስረክቦ እንደተቀረው ዜጋ አጨብጭበህ 
ባዶ እጅህን እንድትቀር አደረገ ። የልጆችህን ደም 
የውሻ ደም አድርጎት ቀረ። የሌላውን ኢትዮጵያዊ 
ደምም እንደዚሁ። ትርጉም ላልነበረው ለዚህ ጦርነት 
በቢሊዮኖች የሚገመት የአገር ሀብት ወደመ።

ይህ አልበቃ ብሎት እንደ አስቆርቱ ይሁዳ የሰሜን 
ዕዝን በመጨፍጨፍና የጦር መሳሪያ ፣ ትጥቅና ስንቅ 
በመዝረፍ የኢትዮጵያን ሕዝብ ዳግም በአደባባይ ከዳ። 
ክህደት ለአሸባሪው ሕወሓት ግብሩ ምሱና ማንነቱ 
ነውና። ክህደት ጥርሱን የነቀለበት መርገሙ ነው። 
የትግል ጓዶችን ፣ ትግራዋይ ወላጆችን ፣ ትግራይን፣ 
ኢትዮጵያን፣ ኤርትራን ወዘተረፈ በአደባባይ ሲከዳ 
የኖረ ባንዳ ነው። ክህደት ብርቁም ሆነ ድንቁ 
ያልሆነው አሸባሪው ሕወሓት ጥቅምት 24 ቀን 2013 
ዓ.ም ታሪክም ትውልድም ይቅር የማይሉት ክህደት 
በመፈጸም የሰሜን ዕዝን በማጥቃት ትጥቁንና ስንቁን 
ከመዝረፍ ባሻገር በብዙ ሺህ የሚቆጠሩ የሰሜን ዕዝ 
አባላትን በመጨፍጨፉና በማጥቃቱ አገራችን ተገዳ 
ወደ ጦርነት ገብታለች ። 

እፉኝቱ አሸባሪው ሕወሓት በሕዝባዊ ተቃውሞና 
በኢሕአዴግ ውስጥ በተፈጠሩ የለውጥ ኃይል የተናበበና 
የተንሰላሰለ ትግል ኢ-ፍትሐዊና ኢ-ዴሞክራሲያዊ 
ከነበረው ከማዕከላዊ መንግሥት አገዛዙ ሲነሳና በልክህ 
ሁን ሲባል በእኩልነትና በፍትሐዊነት ላይ አኩሩፎ 
በመማጸኛ ከተማው መቀሌ በመመሸግ ዕቅድ “ለ”ውን 
ከመሳቢያው አቧራውን አራግፎ በመሳብ እንደ አፄ 
ልብነ ድንግል መሬትን 40 እየገረፈ ጦር አውርድ እያለ 
የጦርነት ነጋሪቱን መጎሰም ጀመረ ። በዚህም ብዙዎች 
አለቁ ። ዳግም አብረን የማንኖር እስኪመስል በአማራና 
በአፋር ሕዝብ ላይ ኅልቆ መሳፍርት የሌለው ሰቆቃና 
ግፍ ፈጸመ። በሀገርና በሕዝብ ሀብት ላይ ሰፊ ዘረፋና 
ውድመት አደረሰ።

በየግንባሮች እንደ ቅጠል የረገፈውን የቆሰለውን 
፤ ባሰብሁ ባሰላሰልሁ ቁጥር የትግራይን ሕዝብ ምንም 
እንኳ በሕወሓት የአንድ ለአምስት ጥርነፋ የታፈነ 
ቢሆንም በቃ ለማለት እንዴት እንጥፍጣፊ ወኔ ያጣል 
፤ አብዛኛው የትግራይ ልሒቃንስ ይሄን እልቂት እያየና 

እየሰማ እንዴት በቃ ማለት ይቅርና ከአመክንዮና 
ከተጠየቅ በዚህ ደረጃ ወርዶ ከእብሪተኛው ጋር 
የጦርነት ነጋሪት ይጎስማል። አጼ ሕወሓትን በቃ 
ለማለትስ ዋጋው ስንት ነው!? የአምስትና የስድስት 
ዓመታት ሕጻናት ለሌላ ዙር እልቂት እስኪማገዱ !? 
ወይስ ከመጪው ትውልድ “ተበድሮ” ሕዝባዊ ማዕበል 
እስኪያስነሳ !? መቼም ምድር ከፍ ሰማይ ዝቅ ቢል 
እብሪተኛው ሕወሓት ይሄን ጦርነት አያሸንፍም። 
ለዛውም የኢትዮጵያ ሕዝብ አንቅሮ የተፋው ጭላጭ 
እንኳ ማህበራዊ መሠረት የሌለው ሕወሓት። 
የሚያሳዝነው ነበልባሉን ከስር ከስር በትግራዊ 
ብላቴናዎች የሚቆሰቁሰው የሽብር ኃይሉ አመራርም 
ሆነ ልጆቹና ቤተሰቦቹ ዳር ቆሞ ተመልካች መሆናቸው 
ነው። ልጆቹና የቅርብ ዘመድ አዝማዶቻቸው 
በአውሮፓና በአሜሪካ ከሕዝብ በተዘረፈ ሀብት 
የተቀማጠለ ኑሮ ይመራሉ። እዚህ ተራው ትግራዋይ 
እብሪትና ማንአህሎኝነት በፈጠረው ጦርነት በረሃብ 
በእርዛት ይገረፋል።

የትግራይ ሕዝብ ከአምላኩ ከተቀረው 
ኢትዮጵያዊና ከኤርትራዊ ወገኑ በጥል ግድግዳ የለየውን 
የሽብር ኃይል በቃ ብሎ ለመነሳት ምን እንዳያጣ 
ነው ዝምታን የመረጠ የሚለው ጥያቄ በአብዛኛው 
ኢትዮጵያዊ አእምሮ ይመላለሳል። ልጆቹን ክብሩን 
እምነቱን ህልሙን ራዕዩን ወዘተረፈ የነጠቀው ኃይል 
ምን ከዚህ የከፋና የባሰ ነገር እንዳያመጣበት ነው በቃ 
! ለማለት ድፍረት ያጣው !? በመላው ዓለም የሚገኙ 
ኢትዮጵያውያን ኤርትራውያንና የኢትዮጵያ ወዳጆች 
በ30 የዓለም ከተሞች ጣልቃ ገብነትን ሽብርን ውሸትን 
በቃ ! ሲሉት የከሀዲውና የሽብር ቡድኑ የቅድሚያ 
ቅድሚያ ገፈት ቀማሽ የሆነው ትግራዋይ በቃ ለማለት 
ድፍረት ያጣው ምን የከፋ ነገር እንዳይመጣበት ነው ? 
ለዘመናት በክፉው በደጉው ቀን አንተ ትብስ አንቺ ትብሽ 
ተባብለህ ተጋብተህና ተዋልደህ ከኖርከው ከአማራ 
ከአፋርና ከመላው ኢትዮጵያዊና ከኤርትራውያን 
ጋር እንድትቆራረጥ አደረገህ። በየሰዓቱ ጠላት 
እየቀፈቀፈልህ በጥርጣሬ እንድትተያይ አደረገህ። በገዛ 
አገርህ ባይተዋርነትና ባዕዳነት እንዲሰማህ በአገርህ 
በወገንህ ተስፋ እንድትቆርጥ አሴረብህ። አጥንትህን 
ከስክሰህ ደምህን አፍስሰህ ባቆምካት አገር ላይ 
እንድትነሳ ሸፍጥ ሰራብህ።

ኢትዮጵያን ለማፍረስ ሲኦልም ቢሆን እወርዳለሁ 
ብሎ ተማምሎ ማገደህ። እንግዲህ ምን ቀረኽና ምንስ 
የባሰ ሊመጣ ነው በቃ ለማለት አንደበትህ የተያዘው 
!? የኢትዮጵያ ሕዝብ ለዳግም ጭቆና የማይንበረከክ 
መሆኑን እና አሸባሪው ሕወሓት ዳግም አይደለም 
ኢትዮጵያን ትግራይን እንደማይገዛ እያወቅህና ይሄን 
ህልቆ መሳፍርት ዋጋ ከከፈልክ በኋላ በቃ ያላልኸው 
የበቃ ዋጋው ስንት ቢሆን ነው ? ከሕወሓት በላይስ 
ምን ጠላት አለህና ነው የሥልጣን ጥሙን ለማርካትና 
ከተጠያቂነት ለማምለጥ ጠላት እንደጫጩት እየፈለፈለ 
ከወገንህ የሚያናክስህ ?።

 የትግራይ ሕዝብ ሆይ ! ዛሬም በቃ ! ለማለት 
አረፈደምና ንቃ ! ተደራጅ ! ተነስ ! በአዲስ አበባም ሆነ 
በሌሎች ከተሞች የምትኖር ትግራዋይ ሆይ ከኢትዮጵያ 
ሕዝብ ጎን ቆመህ ሰንኮፉን የምትነቅልበት ጊዜው አሁን 
ነውና ሕወሓትን በአንድ ድምጽ በቃ በለው። እጣ 
ፈንታህ ከኢትዮጵያና ከሕዝብ ጋር እንጂ ነገ የታሪክ 
አተላ ከሚሆነው አሸባሪ ጋር አይደለም። በቃህ ! 
በለው። መላው የኢትዮጵያ ሕዝብ ዛሬም እንደትናንቱ 
ከጎንህ ነው።

አጼ - ሕወሓትን እንደ አጼ - ሱስንዮስ በቃህ የሚሉ እንዴት ይጠፋሉ !?

የሕይወት ገጽታ 
ማህበራዊ

‹‹ዛሬ በልጆቻችን ላይ የምንሰራቸው ነገሮች የነገዋን ኢትዮጵያ ይወስናሉ››
- ወይዘሮ ጥሩወርቅ ደስታ

እፀገነት አክሊሉ

አገር ከልጆቿ ብዙ ትጠብቃለች፤ ተዛዝነን 
ተባብረን በሙያችን ራሳችንን ሰውተን እንድናገለግላት 
ከክፋት ከተንኮል ከሀሜት ርቀን አለሁሽ እንድንላት 
፤ መልካም መልካሙን እያሰብንና እየሰራን ነገዋን 
ብሩህ እንድናደርግላት ነው ምኞቷ።  አገር ልጆቿን ደሃ 
ሀብታም፤ አዋቂ አላዋቂ፤ ህጻን ትልቅ ሳትል ሁሉንም 
በአንድ አይን ነው የምታየው፤ ሁሉም ለሷ እኩል 
አስፈላጊዎቿ ናቸው።  እነዚህ ልጆቿ የሚጠቅማትን 
ነገር አድርገው ስሟን ሲያስጠሩ ያን ጊዜ አገር በልጆቿ 
ትደሰታለች፤  ትከብራለች፤ አክባሪዎቿንም ክብር 
እንዲያገኙ ታደርጋለች።   

ታሪክ የሌለው ህዝብ ህዝብ ለመባል አይበቃም ።  
ታሪኩን ባህሉን ወጉን ጠብቆ ያልኖረውም ቢሆን ያው 
ነው።  ታሪክና ባህልን ጠብቆ ለትውልድ ማስተላለፍ 
ደግሞ የእገሌ ስራ ነው ሊባል የሚችል አይደለም 
ሁላችንም ሃላፊነት አለብን ።  ጥያቄው ይህንን ሃላፊነት 
በምን መልኩ እንወጣ የሚለው ነው፡፡ 

የዛሬ የህይወት ገጽታ አምድ እንግዳችን ይህንን 
የአገር ውለታ ለመመለስ በተለይም ትውልዱ ላይ የአገር 
የባህልና የወግ ፍቅርን ለማስረጽ ከፍ ያለ ዋጋ እየከፈሉ 
ብዙ ስራዎችን የሚሰሩ እናት ናቸው ወይዘሮ ጥሩወርቅ 
ደስታ ።  ወይዘሮ ጥሩወርቅ ደስታ የት ተወለዱ? ብዬ 
ስጠይቃቸው እኔ የተወለድኩት ኢትዮጵያ ውስጥ ነው 
።  ንጹህ ኢትዮጵያዊ ነኝ።  ኦሮሞም፣   አማራም ፣  
ጉራጌም፣   ትግሬም ሌላውንም ሌላውንም ነኝ፤ በጋብቻም 
በዝምድናም በጓደኝነትም ያልተቀላቀልኩት ብሔር የለም 
በማለት ይገልጻሉ።  

“….እኔ ኢትዮጵያዊነቴን ከምንም በላይ የምወደውና 
የማከብረው ነገር በመሆኑ የዚህ አካባቢ ተወላጅ ነኝ 
ማለት አልፈልግም ምክንያቴ ደግሞ በተለያዩ አጋጣሚዎች 
አገሬ ላይ ካሉ ብሔር ብሔረሰቦች ጋር ተዛምጃለሁ፤ 
ተጋምጃለሁ ።  በመሆኑም እኔ ኢትዮጵያዊነቴን ብቻ ነው 
የማውቀው” ይላሉ። 

ወይዘሮ ጥሩወርቅ በተወለዱበት አካባቢ ሚሽን 
ትምህር ቤት ከአንደኛ እስከ ስምንተኛ ክፍል ያለውን 
የትምህርታቸውን ተከታትለው አጠናቀዋል።  ወይዘሮ 
ጥሩወርቅ በትምህርታቸውም ቢሆን ጎበዝ ተማሪ ነበሩ።  
ሁለተኛ ደረጃ ትምህርት ቤት ከገቡ በኋላም ሁለት አመት 
እንደተማሩ ጎበዝ ተማሪዎች ተመርጠው ወደመምህራን 
ማሰልጠኛ ኢንስቲትዩት እንዲገቡ ይደረግ ነበርና 
እሳቸውም የዚህ እድል ተጠቃሚ ሆኑ። 

“…..አንደኛና ሁለተኛ ደረጃ ተማሪ ሆኜ ስማር ጥሩ 
ተማሪ ነበርኩ ፤ ከዚያም ሁለተኛ ደረጃ ትምህርት ቤት 
ገብቼ ሁለት አመት እንደተማርኩ ከሌሎች ተማሪዎች ጋር 
ተመርጬ የመምህራን ማሰልጠኛ ኢንስቲትዩት እንድገባ 
ሆነ፤ በዚህም በጣም ደስተኛ ሆኜ መምህር ሊያደርገኝ 
የሚችለውን ስልጠና አገኘሁ” ይላሉ።  

ወይዘሮ ጥሩዬ የመምህራን ማሰልጠኛ ኢንስቲትዩት 
የአንደኛ ደረጃ መምህርነት ስልጠናቸውን በ1961 ዓም 
አጠናቀው ወደ መምህርነት ሙያ ገቡ። 

“ ….በወቅቱ  ኢንስቲትዩት ላይ መግባት ቀላል 
አልነበረም የሚመረጠውም ተማሪ በትምህርቱ ጎበዝ 
የሆነ ብቻ ነበር ።  እኔም በአንደኛ ደረጃ መምህርነት 
ሙያ ሰልጥኜ በማጠናቀቅ ከአንድ እስከ ስድስተኛ ክፍል 
አንዳንድ ጊዜም እስከ ስምንተኛ ክፍል ያሉትን ተማሪዎች 
አስተምር ነበር”። 

በ20 ዓመት እድሜያቸው የተቀላቀሉትን 
የመምህርነት ሙያ አብዝተው ይወዱት ይጨነቁለትም 
ነበር፡፡ ከምንም በላይ ደግሞ ህጻናት ተማሪዎችን እንደ 
እናት ሆኖ በመንከባከብ ብሎም እውቀት ጨብጠው 
ወደቀጣዩ ክፍል እንዲዘዋወሩ ለማስቻል ብዙ ጥረት 
ያደርጉ እንደነበር ይናገራሉ።  ለቋንቋና ስነ ጥበብ ትልቅ 
ፍቅር ያላቸው ወይዘሮ ጥሩወርቅ ሲያስተምሩ የቆዩቱም 
እንግሊዝኛ ቋንቋንና ስዕልን ነበር። 

“ ……አባቴ ስዕል ይወድ ነበርና እኔም የእሱ ተጽዕኖ 
አድሮብኝ ነው መሰል ስዕል መሳል እንዲሁም ማስተማር 
በጣም የምወደው ነገር ነው ።  ለማንኛውም ቋንቋም 
በጣም ቅርብ ነኝ፤ ቶሎም ይገባኛል።  በወቅቱ ስዕል 
የገቢ ምንጭ ሆኖ ኑሮን ለመግፋት ስለማያስችል ነው 
በማስተማር ብቻ የተወሰንኩት፤ ነገር ግን በወቅቱ ሌላ 
የገቢ ምንጭ ቢኖረኝ ኖሮ ሰዓሊ ነበር የምሆነው “ ይላሉ። 

በአስተማሪነት ህይወታቸው ለልጆች በጣም ቅርብ 
እንደነበሩ የሚናገሩት ወይዘሮ ጥሩወርቅ በወቅቱም 
በተለይም “አንደኛ ክፍል ላይ ያሉ ህጻናት ለሴት መምህራን 
ብቻ ነበር የሚሰጡት ፤ በዚህም ሁሉንም የትምህርት 
አይነት ከማስተማራችንም ባለፈ ልጆቹን በማጫወት 
ትምህርቱን በጨዋታ መልክ እንዲረዱት በማድረግ በቃ 

እንደእናት እየተንከባከብን ነው ስናስተምር የኖርነው 
“ይላሉ።  

በወቅቱ መምህርነት በጣም የሚከበር ሙያ ነበር ፤ 
ዘፈኑ እንኳን “የእኛ ልጅ ኩሪ ኩሪ ወሰደሽ አስተማሪ” 
ነበር የሚባለው ነገር ግን እየዋለ እያደረ የሙያው ክብር 
ዝቅ እያለ ከዚህ ጋር ተከትሎም የሚከፈለው ክፍያ 
ወቅቱን ያላማከለ እየሆነ በጠቅላላው መምህር ሆኖ ኑሮን 
አሻሽላለሁ ማለት የማይቻልበት ደረጃ ላይ በመደረሱ 
እኔም የኑሮ ሁኔታዬን  ለማሻሻል አስራ አራት ዓመት 
የሰራሁበትን  የመምህርነት ሙያ ትቼ  ወደሌላ የስራ  
መስክ ዞርኩ ይላሉ። 

“…..ያ ትልቅ ስምና ዝና የነበረው የመምህርነት ሙያ 
አድሮ ጥጃ ከመሆኑም በላይ የሚከፈለው ገንዘብም 
ለመኖር አስቻይ ባለመሆኑ እሱን ትቼ ወደራሴ ስራ ገባሁ” 
ይላሉ። 

ወይዘሮ ጥሩወርቅ በሙያቸው መምህር ይሁኑ እንጂ 
የዘርፈ ብዙ ሙያዎች ባለቤት ናቸው።  ስዕል ይስላሉ፣   
በጨርቅ ላይ ንድፍ እያወጡ በክርና መርፌ በመጥለፍ 
የተለያዩ የእጅ ስራዎችን ይሰራሉ፤ ዳንቴልና የመሳሰሉ 
ጌጣ ጌጦችን   ይሰራሉ።  

መምህርነትንም ካቆሙ በኋላ በቀጥታ ያመሩት  
የእጅ ስራ ሙያቸውን በመጠቀም የተለያዩ ነገሮችን 
ወደመስራት ነው። 

“…እግዚአብሔር ይመስገን መምህትርነትን ብተውም 
የእጅ ስራ ባለሙያ ስለነበርኩ ለመኖር የሚሆነኝን ስራ 
እሰራ ነበር ።  ስራዬን አይተው የሚወዱልኝ ከአገር ውስጥ 
እስከ ውጭ አገር ድረስ ያሉ ደንበኞቼ ደግሞ ስራውን 
በመግዛት ከፍ ያለ አስተዋጽዖንም አበርክተውልኛል” 
ይላሉ ሁኔታውን ሲያስታውሱ። 

ይህንን ስራ እየሰሩ ባለበት ጊዜ ግን ሌላ የተሻለ 

እድል አጋጠማቸው እሱም ከአገር ውጥቶ አሜሪካን አገር 
መሄድ ፤በዚህም አሜሪካን አገር ሄደው ለሶስት ዓመት 
ያህል ከቆዩ በኋላ እዚህ የተዋቸውን ቤተሰቦች እንዲሁም 
አገራቸውን በመሻት ወደአገራቸው ተመልሰዋል። 

“……አሜሪካን አገር ለኑሮ በጣም ተመችቶኝ ነበር ፤ 
ነገር ግን የአገሬ ፍቅር ብሎም ከእናቴ ጀምሮ ባለቤቴ ልጆቼ 
ሙሉ ቤተሰቦቼ ያሉት አገር ውስጥ ነው ። በመሆኑም 
እነሱን ተነጥዬ ለመቆየት በጣም ስለከበደኝ የራሴን ምቾት 
ወደጎን በማለት ወደአገር ቤት ተመልሻለሁ” ይላሉ። 

ወይዘሮ ጥሩወርቅ በአገራቸው ላይ የመስራት ፍላጎት 
የነበራቸው በመሆኑ በርካታ ትልልቅ የንግድ ስራዎችን 
ጀምረውም ነበር፤  ነገር ግን እሳቸው እንደሚሉት 
አካሄዱን ባለማወቄ ብዙ ጥሪቴን ያፈሰስኩባቸው የንግድ 
ስራዎች እንዲሁ ቀሩ በማለት ይናገራሉ። 

“….አንዳንድ ጊዜ ቀጥተኛ መንገድን ተጠቅሞ የንግድ 
ስራ በተለይም በርካታ ሰዎችን የሚያስተዳድር  ስራን 
መጀመር ከባድ ነው እኔም የሆንኩት እንደዛ ነው።  
በስራዬ ላይ ትልቅ ጨረታ ተጫርቼ ባሸንፍም ባጋጠመኝ 
የአካሄድ መበላሸት (ሙስና ) ምክንያት ስራዬ ተበላሸ” 
ይላሉ። 

በቀን በሺዎች የሚቆጠር እንጀራን በመጋገር 
ያከፋፍል የነበረና በርካታ ሰራተኞችን የሚያስተዳድረው 
የወይዘሮ ጥሩወርቅ የንግድ ድርጅት በሰዎች ያለአግባብ 
ጥቅም መጠየቅ ምክንያት በስራው እንዳይቀጥሉ ሆነ።  
በዚህ ምክንይት ደግሞ አለኝ የሚሉትን ንብረት ሁሉ 
ለመሸጥ ተገደዱ ። 

“…..ቤት ንብረት ሲሸጥ መኪና ሲሸጥ በእጅ ያለ ነገር 
ሁሉ ሲጠፋ ጤና ሲጎል በጣም ከባድ ነው ፡፡ነገር ግን እኔ 
እነዚህን ሁሉ ነገሮች ዛሬ ላይ ቢኖሩ የት ልደርስባቸው 
የምችላቸውን ንብረቶቼን ስራዬን ባጣም ፈጣሪዬን 

“….አንዳንድ ጊዜ 
ቀጥተኛ መንገድን 
ተጠቅሞ የንግድ ስራ 
በተለይም በርካታ ሰዎችን 
የሚያስተዳድር  ስራን 
መጀመር ከባድ ነው 
እኔም የሆንኩት እንደዛ 
ነው።  በስራዬ ላይ ትልቅ 
ጨረታ ተጫርቼ ባሸንፍም 
ባጋጠመኝ የአካሄድ 
መበላሸት (ሙስና ) 
ምክንያት ስራዬ ተበላሸ”



ገጽ 7

የሕይወት ገጽታ
ማህበራዊ 

አዲስ ዘመን   እሁድ ሐምሌ 17 ቀን 2014 ዓ.ም

አመስግኜ  የቀረኝን ለመጠቀም ግን አላመነታሁም 
“ይላሉ። 

ንብረት የለም በጤናቸው ላይ ባጋጠማቸው ችግር 
እግራቸው እንደልብ አይንቀሳቀስላቸውም፡፡ ነገር ግን 
ወይዘሮ ጥሩወርቅ በቤታቸው ውስጥ ቁጭ ብለው 
የሚሰሩት ስራ እጅግ የሚገርም ነው።  የእጅ ስራዎችን 
ይሰራሉ አትክልቶችን ይተክላሉ፤ በራሳቸው ወጪ 
ችግኝ እየገዙና እያፈሉ የመትከል ፍላጎቱ ላላቸው ሰዎች 
በተለይም ህጻናት ይሰጣሉ።  በጠቅላላው ወይዘሮ 
ጥሩወርቅ ስራ መፍታት ብሎ ነገር አያውቁም። 

“…..ንብረቴን ካጣሁ እግሬን ካመመኝ በኋላ አሁን 
ምን ቀረኝ ብዬ ሳስብ፤ አዎ የቀረኝ አንድ ነገር ነው እሱም 
እጆቼ ናቸው።  እነዚህን ተጠቅሜ ምን ልስራ ስል ደግሞ 
አገሬን አረንጓዴ በማልበስ ሂደቱ ላይ የበኩሌን ብወጣስ፤ 
ልጆችን ሰብስቤ አገራችሁ ኢትዮጵያ የዚህ የዚህ ባህል 
ባለቤት ነበረች ነችም ፤ በማለት ባስተምር ብዬ ገባሁበት 
፤ በዚህም በጣም ደስተኛ ነኝ” ይላሉ። 

እንደው በዚህ ልክ በስራዎ ላይ በደል ሲደርስብዎ 
አላግባብ ጥቅም ተጠይቀው ሃብት ንብረትዎን ሲያጡ ምን 
አለፋኝ ብለው እንዴት ወደአሜሪካን አገር ሄደው መኖርን 
አልመረጡም? ስላቸው” ….አይ ለመሄድ አልፈለኩም፤ 
በእኔ ላይ ችግር የደረሰብኝ እኮ መንግስት ባወጣው 
አዋጅ አይደለም ፤ ይልቁንም ስግብግብ የሆኑ ሰዎች የግል 
ጥቅማቸውን ለማካበት የፈጠሩት ችግር ነው፤በመሆኑም 
አገሬ አገሬ ናት ለእነሱ ብዬ አገሬን የምተውበት ምክንያት 
የለኝም መሸነፌን ግን አምኜ ፊቴን  ወደሌላ የህይወት 
መስመር አዞርኩ” በማለት ይናገራሉ። 

በመሆኑም ወይዘሮ ጥሩወርቅ ልጆቻቸውን ይዘው 
ቤታቸው ቁጭ ብለው የአንደኛ ደረጃ ትምህርታቸው 
ሲማሩ ባገኙት የእጅ ስራ ሙያ የእናቶች ቀሚስ እየጠለፉ 
ለተለያዩ ሰዎች በመሸጥ ውጪ አገር ሁሉ በመላክ 
ጥሩ ገቢን ማግኘት ቻሉ፡፡ ልጆቻቸው ዛሬ ራሳቸውን 
የቻሉበትን ሙያ ባለቤት እንዲሆኑ አደረጉ፡፡ ዛሬ ላይ ይህ 
በመሆኑ በጣም ደስተኛ ከመሆናቸውም በላይ ልጆቼን 
አበቃሁበት የስራ መስክም ከፈትኩላቸው ይላሉ።    

እናት ወይዘሮ ጥሩወርቅ ኢትዮጵያ ትልቅ አገር 
ትልቅ ህዝብ ያላት ናት ይላሉ ።  ነገር ግን ከእለት እለት 
እየሆነ ያለው ነገር ትልቅነታችንን የሚያጎላ ሳይሆን ዝቅ 
የሚያደርግ ነው፤በተለይም ልጆቻችን ላይ እየሰራን 
ያለነው ስራ እዚህ ግባ የሚባል አይደለም ፤በዚህ የተነሳ 
ደግሞ ልጆቹ የውጭውንም የአገር ውስጡንም በቅጡ 
ሳያውቁት እንዲሁ እየቀሩ ስለመሆናቸው ይናገራሉ።   

ይህንን ሁኔታ ለመቀየርም ልጆች በእረፍት ጊዜያቸው 
ኢትዮጵያዊውን የኖረ ባህል እንዲያውቁት ከቴሌቨዥንና 
ከእጅ ስልክ ጨዋታዎች ተላቀው የእጅ ስራ እንዲለምዱ 
ጭቃ አቡክተው የራሳቸውን አትክልት እየተከሉ 
እንዲጫወቱ ከዛም ባለፈ እርስ በእርሳቸው እየተዋወቁ 
እንዲያወሩ በጠቅላላው ኢትዮጵያዊ ሆነው እንዲያድጉ 
ያላሰለሰ ጥረትን በማድረግ ላይ ናቸው። 

ይህንን ለማሳካትም በቤታቸው አጥር ላይ ሳይቀር 
አትክልቶችን በመትከል ችግኞችን በማፍላት በቤት 
ውስጥም የተለያዩ የእጅ ስራ መስሪያ ክርና አስፈላጊ 
ነገሮችን በማዘጋጀት ለትውልዱ ኢትዮጵያዊነትን 
ሊያስተምሩ በራቸውን ክፍት አድርገው ይጠብቃሉ። 

“….እኛ በመልካሙ ጊዜ ነው የኖርነው ትምህርት 
ቤት ብዙ የእጅ ስራ ሙያዎችን ገብይተናል፤ በቤታችን 
ውስጥም ኢትዮጵያዊ የሆኑ ባህላዊ ስራዎችን 
በቤተሰቦቻችን አማካይነት ተምረናል።  የእርስ በእርስ 
ግንኙነታችንም ጠንካራ ስለነበር እስከ ዛሬ ድረስ 
ብዙ ጥሩ ነገሮችን እያየን እያሳለፍን ነው፤ ዛሬ ላይ 
ያሉ ህጻናት ግን እኛው በፈጠርነው ችግር ቢያንስ 
ከአጥር ጊቢያቸው ወጥተው እንኳን ጎረቤት ሄደው 
አይጫወቱም፤ በቤታቸው ውስጥም ቢሆን በቴክኖሎጂ 
ውጤቶች ተከበው ነው የሚውሉት ፤በዚህ የተነሳ ደግሞ 
ሀሳባቸውን በንግግር መግለጽ እንኳን አይችሉም፤ ሙያ 
የላቸውም በጠቅላላው ኢትዮጵያዊ ወግና ባህላቸውን 
ዘንግተዋል፤ እኔ ደግሞ ይህንን ችግር በመጠኑም ቢሆን 
ለመቅረፍ ከቻልኩ በሚል ልጆች እኔ ቤት መጥተው እጅ 
ስራ እንዲሰሩ ጭቃ አቡክተው አትክልት እንዲተክሉ 
እርስ በእርሳቸው እንዲገናኙና እንዲያወሩ ለማድረግ 
እየሞከርኩ ነው” ይላሉ። 

አሁንም በቀረችኝ እድሜ በጣም ብዙ ስራዎችን 
የመስራት እቅድ አለኝ የሚሉት ወይዘሮ ጥሩወርቅ 
በተለይም ትውልድ ላይ ልሰራ ያሰብኩትን ስራ ደግፎ 
ከጎኔ የሚቆም ካገኘሁ ኢትዮጵያውያን ህጻናት አገር 
ውስጥም ውጪም ያሉት ማንነታቸውን በደንብ አድርገው 

አውቀው እንዲያድጉ የምችለውን ሁሉ ለማድረግ 
እፈልጋለሁ ይላሉ። 

“…..እስከ አሁን በሰራሁት ስራ በርካቶች ከጎኔ ናቸው፤ 
በተለይም ህጻናት ማንነታቸውን እንዲያውቁ ኢትዮጵያ 
ከጥንት እስከ አሁን ምን ላይ እንዳለች እንዲገነዘቡ 
ባለችኝ አቅም የምሰራት ስራ የበርካቶችን ቀልብ ስቧል፤ 
በዚህም በተለይም ከኢትዮጵያ ውጪ ያሉ ዜጎች ድጋፍ 
እናደርጋለን ብለዋል”ይላሉ። 

ወይዘሮ ጥሩወርቅ ህጻናት የእረፍት ጊዜያቸውን 
የሚያሳልፉበት ውጪ ያሉትም “እረፍትን በኢትዮጵያ “ 
እንዲያሳልፉ (vacation in Ethiopia) በማለት በየአመቱ 
አንድ ዝግጅት ለማድረግም ሃሳቡ እንዳላቸው ይናገራሉ 
፤ይህ መሆኑ ደግሞ ልጆች ምንጫቸውን፣  ባህላቸውን፣   
እንዲያውቁ የሚያደርግ ስለመሆኑም ይገልጻሉ። 

ሃሳቡን እኔ ላምጣው እንጂ ስራው የአገር ነው 
የሚሉት ወይዘሮ ጥሩወርቅ ምክንያቱም እነዚህ ህጻናት 
የትም ቢወለዱ አልያም ቢያድጉ መሰረታቸው ኢትዮጵያ 
ናት፤ እነሱም አይክዱም ነገር ግን ዝም ብሎ ትውልዴ 
ኢትዮጵያ ነው ከማለት ባለፈ ስለ አገራቸው ሲጠየቁ 
አፋቸውን ሞልተው መናገር መቻል አለባቸው፤ ይህ 
የሚሆነው ደግሞ እንደዚህ አይነት ዝግጅቶች እየተደረጉ 
አገራቸውን በሚገባ ማወቅ ሲችሉ ነው።  ይህ መሰሉ 
ዝግጅት ደግሞ ህጻናቱን ከመጥቀሙም በላይ እንደ 
አገርም ብዙ የምናተርፍበት ነው።  ምክንያቱም እነሱን 
ይዞ የሚመጣው ቤተሰብ የሚያመጣው የውጭ ምንዛሪ 
አለ፤ ከዛ ሲያልፍ ደግሞ አገሩ ላይ የሆነ ነገር ሰርቶ 
ለመሄድም ይነሳሳል በመሆኑም ጥቅሙ ዘርፈ ብዙ ነው። 

“….እኔ አገሬን እወዳለሁ ልጆች ደግሞ ስለ አገራቸው 
ብዙ ነገር ማወቅ አለባቸው ብዬ በእጅጉ አስባለሁ፤ 
በመሆኑም ሌት ተቀን የማስበው በምን መልኩ ነው 
ላሳካው የምችለው የሚለውን ነው ፤የሚረዳኝ ሃሳቤን 
የሚረዳ ባገኝ ለልጆች ከእንጀራ መጋገር ጀምሮ ዳቦ 
እንዴት ይጋገራል ፣   ወፍጮ እንዴት ይፈጫል ፤ሌላም 
ሌላም የሚሉ የአገሬን ባህል የሚያሳዩ ስራዎችን ሃላፊነቱን 
ወስጄ ለመስራት እፈልጋለሁ ፤ግን ቀጣይነት እንዲኖረው 
ድጋፍ ያስፈልጋል “ይላሉ። 

ልጆቻችን ከእኛ አብራክ ወጥተው በአገር ውስጥም 
ያሉት ቢሆኑ ከብት አይተው ነክተው አያውቁም፤ ዶሮ 
ይበሉ ይሆናል እንጂ አያውቁም፤ ጭቃ አቡክተው 
የራሳቸውን ፈጠራ እንዲሰሩ አናደርጋቸውም ፤ በዚህ 
በጣም ልናፍር ነው የሚገባን፤ አሜሪካኖቹ ዛሬ የደረሱበት 
ስልጣኔ ላይ ከመድረሳቸው በፊት ያሳለፉትን ይሰሩ 
የነበረውን አገራቸው ህዝቡ ምን ይመስል እንደነበር 
አለባበሱን የገበያውን ሁኔታ አመጋገቡን ብቻ ብዙ ነገር 
በሙዚየም መልክ አደራጅተው አገሬው ብቻ ሳይሆን 
መጤውም ገንዘብ እየከፈለ እንዲያይ ያደርጋሉ።  እኛ 
ግን የብዙ ባህልና ትሁፊት መገኛዎች ሆነን ለልጆቻችን 
እንኳን ማስተላለፍ አቅቶናል ይላሉ። 

“….በእኔ እድሜ ያሉ ብዙ የተማሩ ነገር ግን ምን 
እንደሚሰሩ ግራ ገብቷቸው ቤታቸው ቁጭ ያሉ ብዙ 
ናቸው ፤  በእነዚህ ሰዎች መጠቀም ብንችል ብዙ 
ትርፍ ይገኛል፤ በተለይም ህጻናት የአገራቸው ፍቅር 
እንዲያድርባቸው ስለ አገራቸው ተቆርቋሪ እንዲሆኑ 
በማድረግ በኩል ትልቅ ሚና ይኖራቸዋል” ብለዋል። 

የበጎ ፈቃድ ስራ 
በ1990ዎቹ አካባቢ ኤች አይ ቪ ኤድስ በአገር አቀፍ 

ደረጃ እጅግ ተስፋፍቶ ነበር ፤ በዚህ ምክንያት በርካታ 
ህጻናት ያለ ወላጅና አሳዳጊ ቀሩ።  በወቅቱ ኑሯቸው 
ደብረብርሃን ከተማ ላይ የነበረው ወይዘሮ ጥሩወርቅ  
የደብረ ብርሃን ከተማ ንግድ ምክር ቤት ሰብሳቢ የነበሩ 
በመሆኑ ‹‹እባክሽ እነዚህን ልጆች የሚረዳ ሰው ፈልጊ 
መባላቸው›› ወደ በጎ አድርጎት ስራ አስገባቸው ።  በዛ 
መሰረት  አፈላልገው ልጆቹን የሚረዳ አካል ያገኛሉ።  
እሳቸውም የበኩሌን ልወጣ በማለት ከቤታቸው አንድ 
ክፍል ለህጻናቱ ማረፊያ ይሰጣሉ።  

በዚህም ህጻናቱ እየመጡ በውጭ አገር አሳዳጊ 
እየተገኘላቸው በርካታ ልጆች ጥሩ ደረጃ  የደረሱ ቢሆንም 
በተለይም በውጭ አገር በጉዲፈቻነት የሚወስዱት 
ሰዎች ከአምስት አመት በላይ የሆኑ ልጆችን እንቀበልም 
በማለታቸው  ወይዘሮ ጥሩወርቅ ቤት ውስጥ አምስት 
ህጻናት በጉዲፈቻ የሚወስዳቸው አጥተው ቀሩ።  
እሳቸውም የወለደ አንጀታቸው አልችል ቢላቸው እነዚህን 

ህጻናት ሰብስበው በማሳደግ ዛሬ ላይ ለትልቅ ቁምነገር 
አብቅተዋል። 

መልዕክት
በአገር ደረጃ የተጀመሩ ስራዎች እጅግ ድንቅ 

ናቸው።  አረንጓዴ ልማት አገራችንን ወደቀድሞ የአየር 
ጸባይዋ እንድትመለስ አስተዋጽኦ እያደረገ ነው።  እኔም 
በምችለው ሁሉ ይህንን ሁኔታ ለማገዝ በቤቴ ውስጥ 
በራሴ ወጪ ችግኞችን እያፈላሁ ለሚፈልግ እየሰጠሁ 
የጓሮ አትክልቶችን እያለማሁ ብዙ ስራዎችን እየሰራሁ 
ነው።  ከምንም በላይ ደግሞ ትውልድ የማነጽ ስራ 
ላይ በትኩረት እየሰራሁ ሲሆን ይህንን ስራ ከጎኔ ሆኖ 
የሚደግፈኝ ግን እፈልጋለሁ። 

በተለይም የእኔን ሃሳብ የሚረዳኝ ጠቅላይ ሚኒስትር 
ዶክተር ዐቢይ ነው፤በነገራች ላይ እሳቸው ከሚሰሩትና 
ከሀሳባቸው ትልቅነት አንጻር አልኩ እንጂ ሁሉም 
በየቦታቸው ጥሩ ይሰራሉ፤ የሚሉት ወይዘሮ ጥሩወርቅ 
በእሳቸው ስራ ወዳድነት እኔንና የእኔ አይነቶችን ማግኘት 
ቢችሉ ኢትዮጵያን በብልጽግና ማማ ላይ እናስቀምጣታለን 
ይላሉ። 

በመሆኑም ህጻናቶቻችንን እናድን ትርፎቻችን እነሱ 
ናቸው።  አገራችንን የሚረከቡትም እነሱ ብቻ ናቸው።  
በመሆኑም ልጆቻችችን ከእጃችን ሳይወጡ አገራቸውንም 
ሳያቁ እንዳይቀሩ እንስራ እንበርታ እንረዳዳ ይላሉ። 

በጤናቸው ላይ 
ባጋጠማቸው ችግር 
እግራቸው እንደልብ 
አይንቀሳቀስላቸውም። 
ነገር ግን ወይዘሮ 
ጥሩወርቅ በቤታቸው 
ውስጥ ቁጭ ብለው 
የሚሰሩት ስራ እጅግ 
የሚገርም ነው  



ባህልና ቱሪዝም 
ኢኮኖሚ

ገጽ 8 አዲስ ዘመን   እሁድ ሐምሌ 17 ቀን 2014 ዓ.ም

ዳግም ከበደ 

የኢትዮጵያን የቱሪዝም ሃብትን የማስተዋወቅ ስራ 
በፖሊሲና በስትራቴጂ የተደገፈ ከፍተኛ የተግባር ስራዎችን 
ማከናወንን ይጠይቃል። አገሪቱ ካላት ውስን ሃብት 
አንፃር የቱሪዝም ዘርፉን ለመላ ዓለም በተገቢው መንገድ 
ለማስተዋወቅ የሚጠይቀውን ከፍተኛ ወጪ የሚቀንስ 
መንገድ ማግኘትንም የግድ ይላል። ያለውን እምቅ የባህል፣ 
የታሪክ፣ ቅርስ እንዲሁም የተፈጥሮ ሃብትና ሰው ሰራሽ 
የመስህብ ስፍራዎችን ለጎብኚዎች ተደራሽ እንዲሆኑ 
ለማድረግ ያልተሞከሩና ያልተለመዱ አሊያም ደግሞ 
በትኩረት ያልተሰራባቸው መንገዶችን እንደ አማራጭ 
መውሰድም ያስፈልጋል። 

በቀላል ወጪና ጉልበት የቱሪዝም ሃብቶችን 
ከማስተዋወቅና የአገሪቱን ገፅታ ከመገንባት አንፃር 
የኢትዮጵያን መንግስት ወክለው በተለያዩ የዓለም 
ክፍሎች የሚገኙ ኢምባሲዎች፣ ቆንፅላ ፅህፈት ቤቶች፣ 
ዲፕሎማቶችና ሌሎች ተቋማት ሰፊ እድል አላቸው። 
ከዚያም ባለፈ በልዩ ልዩ ምክንያት ከአገር ውጪ የሚገኙ 
ዜጎች ይህን አጋጣሚ ለመጠቀም ያላቸው እድል ሰፊ ነው። 

የዝግጅት ክፍላችን በዛሬው የባህልና ቱሪዝም አምዱ 
የተለያየ ተልእኮን አንግበው በውጪ አገራት የሚገኙ 
ተቋማትና ሌሎች ግለሰቦች ይህን እድል በምን መልኩ 
መጠቀም ይኖርባቸዋል? መንግስትስ ስልቶችን እና 
አካሄዶችን የሚደግፉ መንገዶችን በምን መልኩ ቀርፆ 
ወደ ትግበራ መግባት ይኖርበታል? እስካሁን ድረስ ያሉ 
አሰራሮችስ ምን ይመስላሉ? በሚሉት መሰረታዊ ጥያቄዎች 
ላይ ከእንግዳችን  የቱሪዝም ዘርፍ ባለሙያው ዶክተር 
ተስፋዬ ዘለቀ  ጋር ቆይታ አድርገናል።  ዶክተር ተስፋዬ 
በአዲስ አበባ ዩኒቨርሲቲ በሃገር ልማት ጥናት ኮሌጅ ዲን 
ናቸው፤ በቱሪዝም ልማትና አስተዳደር፣ የቱሪዝም ምርቶች 
ሌሎች መሰል ጉዳዮች ላይ የማስተማር፣ ከማስተዋወቅ 
አኳያም ምርምርና ጥናት በማድረግ ለፖሊሲ አውጪዎች 
ግብአቶችን በማበርከት አስተዋጽኦ ያበረከቱም ናቸው። 
መልካም ቆይታ!! 

አዲስ ዘመን፦ ኢትዮጵያ በቱሪዝም 
የመስህብ ሃብቶች ቀዳሚ ከሚባሉ አገራት ተርታ 
እንደምትመደብ በተደጋጋሚ ይነገራል። ለመሆኑ 
በዚህ ሃሳብ ይስማማሉ? 

ዶክተር ተስፋዬ፦ በትክክል። ኢትዮጵያ እምቅ 
የቱሪዝም ሃብት ካላቸው አገራት በቀዳሚነት ትመደባለች። 
በዚህ በኩል ከአፍሪካ አገራት ቀዳሚ ሃብትም አላት ።  

ከምድር በላይ ከሰማይ በታች ያለው ማንኛውም 
ነገር የቱሪዝም እምቅ ሀብት ነው። ይህን ወደ ቱሪዝም 
አገልግሎትና ምርት መቀየርና ማሳደግ እስከቻልን 
ድረስ ኢትዮጵያ ውስጥ ባህላዊ፣ ሃይማኖታዊና ታሪካዊ 
እንዲሁም ተፈጥሯዊ የሆኑ ሃብቶች እንዳሉ ይታወቃል። 
ከኛ የሚጠበቀው ትልቁ ስራ እነዚህን እምቅ ሃብቶች 
ወደ ቱሪዝም ምርትና አገልግሎት ቀይሮ ለዓለም አቀፍና 
የአገር ውስጥ ቱሪስቶች ማበርከት ነው። መንግስትም ሆነ 
በቱሪዝም ዙሪያ የሚሰሩ የግል ዘርፉ አንቀሳቃሾች ይህን 
ሃላፊነት ሊወጡ ይገባል። የትምህርት ተቋማትም ይህንን 
ያገናዘበ ስርዓተ ትምህርት ቀርፀው ብቁ የሰው ሃብት 
ማፍራት ይኖርባቸዋል። ከምንም ነገር በላይ ኢትዮጵያ 
ለዓለም ያበረከተቻቸው እንደ መስቀል፣ ጥምቀት፣ ኢሬቻ፣ 
እና ሌሎችም የተፈጥሮ እንዲሁም የሚዳሰሱና የማይዳሰሱ 
ቅርሶች ባለቤት ናት።

አዲስ ዘመን፦ እርሶ ከላይ ያነሷቸው እምቅ 
የቱሪዝም ሃብቶች እንዳሉ ቢታወቅም፣ በተገቢው 
የማስተዋወቅና የማልማት ስራ ተሰርቷል ማለት 
እንችላለን? ይህን ማድረግ ቢቻል የሚገኘው 
ጠቀሜታስ ምንድነው ብለው ያምናሉ?

ዶክተር ተስፋዬ፦ ቱሪዝም በተፈጥሮ ሰላምን 
ይፈልጋል። ዘርፉ ስሱ ወይም “sensitive” ከሚባሉ 
ዘርፎች ይመደባል። ስለዚህ ጎብኚዎች ወደ አገር ውስጥ 
በሚመጡበትና ሃብቱ በሚተዋወቅበት ጊዜ መንግስትና 
ህብረተሰቡ አንፃራዊ ሰላም መኖሩን ማረጋገጥና 
ለዚያም በጥንቃቄ መስራት ይኖርባቸዋል። ይህንንና 
ሌሎች ሃብቶችን የሚያስተዋውቁ ተግባራት ሲከናወኑ 
በሚፈለገው ደረጃ ቱሪስቱ ወዶ እንዲመጣ ከመሳብም 
ባለፈ የተቀዛቀዘው ዘርፍ እንዲነቃቃ ማድረግ ይቻላል። 

የቱሪዝም ምርትና አገልግሎትን ማዘመንና ማሻሻልም 
ሌላው አስፈላጊ ጉዳይ ነው። ይህን ማድረግ ሲቻል በዘርፉ 

ስራ ከመፍጠር አልፎ ኢኮኖሚያዊ ጠቀሜታን ማግኘት 
ይቻላል።

አዲስ ዘመን፦ የቱሪዝም ሃብቱን ለማስተዋወቅ 
ከኢትዮጵያ ውጪ በተለያዩ ሀገራት ከሚኖሩ 
ኢትዮጵያውያንና የመንግስት ሃላፊነትን ይዘው 
ከሚሰሩ ተቋማት በተለይ ደግሞ ከዲፕሎማቶች፣ 
ኢምባሲዎች፣ ቆንፅላ ፅህፈት ቤቶችና መሰል አካላት 
ምን ይጠበቃል?

ዶክተር ተስፋዬ፦ በቅርቡ እየተከሰተ ካለው የፀጥታ 
ችግር አንፃር ኢትዮጵያ እንደፈረሰች፣ ከፍተኛ ችግር እንዳለ 
አድርገው ፕሮፓጋንዳ የሚሰሩ ብዙ መገናኛ ብዙሃን 
ይኖራሉ። ይህንን የሚያዳምጥ ቱሪስት ወደ ኢትዮጵያ 
ለመምጣት እና ያለውን እምቅ የቱሪዝም ሃብት ተመልክቶ 
ራሱን አዝናንቶ ለመሄድ ይከብደዋል። ስለዚህ በውጪ 
አገራት የመንግስት ሃላፊነት ይዘው የሚገኙ ቆንፅላዎች፣ 
ኢምባሲዎች እንዲሁም ዲፕሎማቶች መሬት ላይ ያለው 
እውነታ በመገናኛ ብዙሃን ከሚወራው የተለየ መሆኑን፣ 
ችግሮችም እንዳሉ ችግሮቹን በሰላማዊ መንገድ ለመፍታት 
የሚደረገው ጥረትም ተስፋ ሰጪ መሆኑንም ማሳየት 
ያስፈልጋል። 

ከዚህ ባለፈ የኛ ኢምባሲዎች ኢትዮጵያ ያላትን እምቅ 
ሃብት በሚገባ ማስተዋወቅ አለባቸው። ማስተዋወቅ ሲባል 
የመጀመሪያው ቴክኖሎጂን መጠቀም ነው። ቆንፅላዎችም 
ይሁኑ የዲፕሎማሲ ተቋማት ለዚህ አጋጣሚ ሰፋ ያለ እድል 
አላቸው። ስለዚህ ይህን አጋጣሚ መጠቀም አለባቸው። 

እነዚህ አካላት ኢትዮጵያ ያላትን ታሪካዊ፣ 
ተፈጥሯዊ፣ባህላዊና መሰል መስህቦችን ሲያስተዋውቁ 
በእቅድና በሳይንሳዊ ሰነድ ላይ ተመርኩዘው መሆን 
ይኖርበታል። ይህን ለማድረግ በውጪ ጉዳይ ሚኒስቴር 
በኩል ለሁሉም ኢምባሲዎች፣ ቆንፅላዎች እንዲሁም 
በውጪ አገር ለሚኖረው የኢትዮጵያ ማህበረሰብ መዳረስ 
ያለበት የጋራ ጠንከር ያለ ሰነድ መዘጋጀት አለበት። በተለይ 
የቱሪዝሙን ሃብት በመዳሰስ በተለያዩ ስልቶች ቱሪዝሙን 
ማነቃቃት የቱሪስት ፍሰቱ እንዲጨምር ማድረግና ከዚያም 
ዜጎች ተጠቃሚ እንዲሆኑ ማስቻል ያስፈልጋል።

እነዚህ አካላት አገር ለመገንባት የሚያስችል ጥሩ 
እድል አላቸው። ኢትዮጵያ በቱሪዝም ሃብት ዘርፍ 
ያላትን አቅም መረዳት እንዲችሉ በባለሙያዎች ስልጠና 
ሊያገኙ ይገባል። ይህ አካሄድ ደግሞ እቅድና ጥናት ላይ 
የተመረኮዘና ቴክኖሎጂን በመጠቀም የሚካሄድ ሊሆን 
ይገባል። የሚፈጠረው ግንዛቤ በተለይ በውጪው 

መገናኛ ብዙሃን እየተሰራጨ ያለውን የተዛባ መረጃ 
ሊቋቋም የሚችል መሆን አለበት። ይህን ማድረግ ከተቻለ 
ቱሪስቶችን ኢትዮጵያውያን ዲያስፖራዎችን ጨምሮ 
የቱሪዝም ሃብቶችን እንዲጎበኙና ፍሰቱም እንዲጨምር 
ማድረግ ይቻላል። 

አዲስ ዘመን፦ ኢትዮጵያን የወከሉት እነዚህ 
የዲፕሎማሲ ተቋማት በቱሪዝም ዘርፉ ላይ ከላይ 
ካነሱልኝ ሊሰሩ ከሚገባቸው ተግባራት አንፃር 
ስንመዝናቸው የሚጠበቅባቸውን ያህል ሰርተዋል 
ማለት እንችላለን? ያሉት መልካም ጎኖችና 
ክፍተቶችስ ምን ይመስላሉ?

ዶክተር ተስፋዬ፦ ኢትዮጵያ ልትታወቅባቸውና 
የቱሪስት መስህብ ልትሆን የምትችልባቸው መልካም 
አጋጣሚዎች አሉ። አለም አቀፍ ገበያውን እና ማህበረሰቡን 
በዚህ ረገድ በማሳመን በምእራቡ፣ በምስራቁ፣ 
በመካከለኛውም ሆነ በሩቅ ምስራቁ ክፍለ ዓለማት የሚገኙ 
ቱሪስቶችን አሳምኖ ወደ አገራችን እንዲመጡ፣ የቱሪዝም 
ምርቶቻችንን እንዲያውቁና እንዲጠቀሙ ለሌሎችም 
እንዲያሳውቁ ከማድረግ አንፃር በጣም ብዙ ርቀት መጓዝ 
ይጠበቅብናል። 

በእርግጥ ይህን ለማሳካት ፍላጎቱና አንዳንድ ጥረቶች 
እንዳሉ መረጃዎች አሉኝ። እነዚህ በተለያየ አገራት የሚገኙ 
ዲፕሎማቶችም ሆኑ ኢምባሲዎች አንዱ የስራ ድርሻቸው 
እንደሆነና ስራዎችን እንደሚሰሩ አምናለሁ። ግን 
የሚጠበቀውን ያህል ነው ወይ ብለህ አስረግጠህ የጠየከኝ 
ከባድ ጥያቄ ነው። ከዚህ አንፃር አመርቂና የሚጠበቀውን 
ለውጥ ለማምጣት ግን አሁንም ተጨማሪ ስራዎች መሰራት 
አለባቸው የሚል እምነት አለኝ። 

ይህን ለማድረግ መጀመሪያ ከእውቀት መጀመር 
አለበት። የመጀመሪያው ሃብቶቻችን ምንድን ናቸው? 
ኢትዮጵያ ውስጥ መጎልበት ያለበት የቱሪዝም አይነት የቱ 
ነው? የሚሉትን በአግባቡ መረዳት ይኖርባቸዋል። ከዚህ 
ቀደም የተዘጋጁ ሰነዶች ካሉም እነዚህን በማቀናጀትና 
ምክረ ሃሳቦችን በመጠቀም ለተሻለ ውጤት መስራት 
ያስፈልጋል።

አዲስ ዘመን፦ ምሁራንና የልህቀት ማእከላት 
የቱሪዝም ዲፕሎማሲው ውጤታማ እንዲሆን 
ከመንግስትም ሆነ ኢትዮጵያን ወክለው በውጪ 
አገራት ካሉ ኢምባሲዎችና ቆንፅላዎች ጋር ምን 
መስራት ይኖርባቸዋል?

ዶክተር ተስፋዬ፦ ባህልና ቱሪዝም አንድ ላይ 

በነበረበት ወቅት የተለያዩ ጥረቶች ሲደረጉ እንደነበር 
አውቃለሁ። በተለይ ምሁራንና ሃሳብ አመንጪ ሰዎች 
(think tank) ቡድኖች ተመስርተው በተለያየ ጊዜ 
እየተገናኙ ሃሳብ እንዲያዋጡ ሲደረግ ነበር። የመነጨው 
ሃሳብም ተፈትሾና ታይቶ ወደ ፖሊሲና ስትራቴጂ 
እንዲሄድና አሰራሮች አንዲሻሻሉ አስተዋጽኦ የማድረግ 
ጥረቶች ነበሩ። አሁን ግን ምን ደረጃ ላይ እንዳለ 
አላውቅም። የተቀዛቀዘ ይመስለኛል። እንደዚህ አይነት 
አደረጃጀቶች በጣም ወሳኝ ናቸው። በዚህ ረገድ ራሱ 
ፖሊሲው ተፈትሾ መታየት ይኖርበታል። የምሁራን ሚና 
ለምሳሌ በዚያ ውስጥ አስፈላጊ እንደሆነ  አምናለሁ።

ቱሪዝም ሁሉም ዘርፎች ባለቤት ሊሆኑበት ይገባል። 
ግብርና፣ጤና፣ ትምህርት፣ ኢንቨስትመንት፣ ስፖርት ውስጥ 
ቱሪዝም አለ። የቱሪዝም ሚኒስቴር ይህንን የማስተባበርና 
የማቀናጀት ሚና ነው ያለው። ስለዚህ በሁሉም ዘርፍ ላይ 
የሚገኙ ምሁራን እና ባለድርሻ አካላት የጎላ ሚና ሊኖራቸው 
ይገባል። 

በተለይ በጋራ በትብብር የመስራት አዳዲስ ሃሳቦችን 
የማፍለቅ፤ እንዲሁም ያሉትን እምቅ የቱሪዝም  ሃብቶች ወደ 
ምርትና አገልግሎት መቀየር የሚቻልበትን መንገድ መቀየስ 
ይኖርባቸዋል። ስርዓተ ትምርት ሲቀየስ ባለድርሻ አካላት 
ሃሳብ ማዋጣትና የተሻለ አቅጣጫ ማሳየት ይኖርባቸዋል። 
ከዚህ ባሻገር የቱሪስትን ቆይታ ለማራዘም፣ የአገር ገፅታን 
በዘርፉ ለመገንባት ምሁራንና ሃሳብ የሚያፈልቁ አካላት 
ሚና በእጅጉ ወሳኝ ነው። 

ኢምባሲዎች፣ ዲፕሎማቶች፣ ቆንፅላዎችና ልዩ 
ልዩ አካላት በተሻለ መልኩ ስራቸውን እንዲከውኑም፣ 
ስልጠና በመስጠት አዳዲስ መንገዶችን በመጠቆምና 
ጥናቶችን በማካሄድ ድጋፍ የማድረግ ሚናቸውን መወጣት 
ይኖርባቸዋል።

አዲስ ዘመን፦ መንግስት ከቅርብ ጊዜ 
ወዲህ የጎርጎራ፣ ወንጪና ኮይሻ የቱሪዝም ሜጋ 
ፕሮጀክቶችን ጨምሮ በዋና ከተማዋ አዲስ አበባ 
አዳዲስ መዳረሻዎችን በመስራት እያስተዋወቀ ነው። 
ይህን ለቀሪው ዓለም ለማስተዋወቅ እነዚህ በውጪ 
አገር የሚገኙ ተቋማት ሚና ምን መሆን አለበት?

ዶክተር ተስፋዬ፦ አዳዲስ መዳረሻዎች በተለይ 
ተሰርተው የተጠናቀቁት የስራ እድል የፈጠሩ የቱሪዝም 
ፍሰቱን የመጨመር አቅም ያላቸው ናቸው። በተመሳሳይ 
በግሉ ዘርፍም በተለያዩ የአገሪቱ አካባቢዎች መሰራት 
ይኖርባቸዋል። ቱሪስቱ በኢትዮጵያ ለጉብኝት መጥቶ 
ቆይታውን ከሚያራዝምባቸው መንገዶች አንዱ እንዲህ 
አይነት ልዩ ልዩ መዳረሻዎች መኖራቸውና በዚህ 
ላይ የሚሰሩ ስራዎች መጠናከራቸው ነው። ስለዚህ 
ኢምባሲዎች፣ ቆንፅላዎችና በነዚህ ውስጥ የሚሰሩ 
ዲፕሎማቶች እንዲሁም በውጪ የሚኖሩ አጋጣሚው 
ያላቸው የኢትዮጵያ ዜጎች አዳዲሶቹን መዳረሻዎች 
ለቱሪስቱ ማስተዋወቅና ብራንድ ሆነው ተጨማሪ የመስህብ 
ስፍራ እንዲሆኑ መስራት ይኖርባቸዋል።

በዚህ ረገድ ስኬታማ የሆኑ ኢምባሲዎችም ሆኑ 
ዲፕሎማቶች በየጊዜው የእርስ በእርስ የልምድ ልውውጥ 
ማድረግ ይጠበቅባቸዋል። የኢትዮጵያ ኢምባሲዎች 
በሚገኙበት አገር በተመሳሳይ የሚገኙ የሌሎች 
አገራት ኢምባሲዎችና ዲፕሎማሲዎችም አገራቸውን 
ለማስተዋወቅ ምን እየሰሩ እንደሆነ ማጥናትና ማስተዋል 
ተገቢ ነው።

አዲስ ዘመን፦ የኢትዮጵያን የቱሪዝም ዘርፍ 
በማሳደግ ረገድ ተጨማሪ መሰራት ይኖርባቸዋል 
የሚሏቸው ሃሳቦች ካሉ ቢያነሱልን?

ዶክተር ተስፋዬ፦ አሁንም መንግስት ዲያስፖራ 
ኢትዮጵያውያን ወደ አገራቸው እንዲመጡና የቱሪዝም 
ዘርፉ እንዲጠናከር የሚያበረታታበት አግባብ መቀጠል 
አለበት። በተለይ በአገራቸው ከሁለት ሶስት ወር በላይ 
እንዲቆዩ የተለያዩ የቅናሽ ማበረታቻዎችንና መሰል 
መንገዶችን መቀየስ ይኖርበታል። ይህንን አድርጎ 
የዲያስፖራ ቱሪዝምን  ማሳደግ ከተቻለ ብዙ ዶላር 
ከማስገኘቱም በላይ በአገር ውስጥ ለሚገኙ ዜጎች የስራ 
እድል መፍጠር ይቻላል የሚል እምነት አለኝ። ይህንን 
ሃላፊነት በውጪ  የሚገኙ ኢምባሲዎች፣ ቆንፅላዎችም ሆኑ 
ዲፕሎማቶች በተሻለ መንገድ የመፈፀም አቅም አላቸው። 
ስለዚህ አጋጣሚውን መጠቀም ያስፈልጋል እላለሁ።

አዲስ ዘመን፦  ለሰጡን ሙያዊ ሀሳብ በዝግጅት 
ክፍላችን ስም እናመሰግናለን!!

ዶክተር ተስፋዬ፦ እኔም አመሰግናለሁ!!

“ኢምባሲዎች የቱሪዝም እምቅ ሃብታችንን በሚገባማስተዋወቅ አለባቸው”
  ዶክተር ተስፋዬ ዘለቀ 

በአዲስ አበባ ዩኒቨርሲቲ የሃገር ልማት ጥናት ኮሌጅ ዲን

ሳምንቱን በታሪክ
ስፖርት እና መዝናኛ

አዲስ ዘመን   እሁድ ሐምሌ 17 ቀን 2014 ዓ.ም

የቲያትሩ አባት
ዋለልኝ አየለ

የሙያ አጋሮቹ ሁሉ ‹‹የትያትር አባት›› ይሉታል።  
ከጀማሪ እስከ አንጋፋ ያሉ የጥበብ ሰዎች ትያትርን 
የሚለኩት በእሱ ነው።  ከያኒውም ለዚህ ሙያ ብቻ 
የተፈጠረ ይመስላል።  ሕይወቱ እስካለፈችበት ጊዜ ድረስ 
የነበረው ሕይወቱ ሁሉ ቲያትር ውስጥ ነበር።  ይህ ከያኒ 
አባተ መኩሪያ ነው! 

‹‹የትያትር አባት›› እየተባለ የሚጠራው አባተ 
መኩሪያን ከዚች ዓለም በሞት ያጣነው በዚህ ሳምንት 
ሐምሌ 13 ቀን 2008 ዓ.ም ነበር።  እነሆ በሳምንቱ 
በታሪክ ዓምዳችን የአባተ መኩሪያን ሕይወትና ሥራዎቹን 
እናስታውሳለን።  

አቶ መኩሪያ አያቱ ናቸው።  የልጃቸው የወይዘሮ 
ውብነሽ መኩሪያ ልጅ ማለት ነው።   የአያቱ የአቶ መኩሪያ 
ምኞት አባተ አድጎና ተምሮ ነገረ ፈጅ እንዲሆንላቸው 
ነበር።  ምኞታቸውን ለማሳካትም አባተ በተወለደ 
በስድስት ወሩ ‹‹እኔ ነኝ የማሳድገው›› ብለው ከወላጆቹ 
ወሰዱት።  የ‹‹ሀሁ በስድስት ወር›› ገጸ ባሕሪው ‹‹በፊደል 
ነው የተለከፍኩት›› ሲል የገፀ ባህሪይው አለቃ አባተ ግን  
‹‹በጥበብ ነው የተለከፍኩት!›› ብሎ ጥበብን የሙጥኝ አለ።  
በጥበብ መለከፉ ለበጎ ሆኖለት በጥበብ ጎዳና ተጓዘ፤  ብዙ 
የጥበብ ክዋክብትንም አፈራ።  

አባተ መኩሪያ ከአርባ ዓመታት በላይ በኢትዮጵያ 
የቲያትር ጥበብ ውስጥ የራሱን ተፅእኖ ማሳረፍ የቻለና 
‹‹የኢትዮጵያ የቲያትር አባት›› የሚል ስያሜን ያተረፈ 
ተወዳጅና አንጋፋ ባለሙያ ነው። ጸሐፊ ተውኔት፣ 
የቲያትር አዘጋጅ እንዲሁም የፊልም አዘጋጅ የነበረው 
አባተ መኩሪያ፤ በኢትዮጵያ የቲያትር ታሪክ ውስጥ 
ስማቸው በግንባር ቀደምትነት ከሚጠቀሱትና አሻራቸውን 
ካሳረፉ ባለሙያዎች መካከል አንዱና ዋኛው ነበር።  

አባተ የተወለደው ኅዳር 10 ቀን 1936 ዓ.ም አዲስ 
አበባ ከተማ ውስጥ ነው።  የመጀመሪያና የሁለተኛ 
ደረጃ ትምህርቱን በቀዳማዊ አጼ ኃይለሥላሴ ትምህርት 
ቤት (የአሁኑ ኮከበ ጽባሕ ትምህርት ቤት) ተምሯል።  
እርሱና ጓደኞቹ ‹‹በጥበባዊ ስራዎቻችሁ ሹማምንትን 
ተሳድባችኋል›› ተብለው ከትምህርት ገበታ እስከታገዱበት 
ጊዜ ድረስም የከፍተኛ ትምህርቱን ደግሞ በቀዳማዊ 
ኃይለ ሥላሴ ዩኒቨርሲቲ (የአሁኑ አዲስ አበባ ዩኒቨርሲቲ) 
ተከታትሏል።  በእንግሊዝና በጀርመንም የመገናኛ 
ብዙኃንና የተግባቦት እንዲሁም የሲኒማ ትምህርቶችን 
አጥንቷል።  

በኢትዮጵያ ቴሌቪዥን ከፕሮግራም አዘጋጅነት 
እስከ ዳይሬክተርነት ድረስ በዘለቀ የሥራ ኃላፊነት 
ሰርቷል።  በጣቢያው ‹‹መዝናኛ በክዋኔ ጥበባት›› በሚል 
ርዕስ በየሳምንቱ ዓርብ የሚቀርብና ለአንድ ዓመት 
የዘለቀ ፕሮግራም አዘጋጅቶ አቅርቧል።  ፕሮግራሙም 
የአዝማሪ ጨዋታ በኢትዮጵያ ሕዝብና በክዋኔ ጥበባት 
ውስጥ የነበራቸው ሚና እና ቤተ ክህነት ለጥበቡ ዕድገት 
ያደረገችው አስተዋጽኦ የተዳሰሰበት፤ የብሄረሰቦች 
ባሕሎችና መገለጫዎች (የእምነት፣ የደስታ፣ የሐዘን … 
ስርዓቶች) ከጥበብ አንፃር የታዩበት እንዲሁም የታዋቂ 
የጥበብ ሰዎች ስራዎችና አበርክቶዎች የሚቀርቡበት 
መሰናዶ ነበር።  

አባተ በቀዳማዊ አጼ ኃይለ ሥላሴ ቲያትር ቤት 
(የአሁኑ የኢትዮጵያ ብሔራዊ ቲያትር) የቲያትር 
ዳይሬክተር፣ በሀገር ፍቅር ቲያትር ቤት እና በአዲስ 
አበባ ባህልና ቲያትር አዳራሽ የቲያትር አዘጋጅ፣ ጸሐፌ 
ተውኔትና መራሔ ተውኔት እንዲሁም በቀዳማዊ አጼ 
ኃይለ ሥላሴ ዩኒቨርሲቲ ኪነ ጥበባት ወቲያትር (ባህል 
ማዕከል) ዳይሬክተር ሆኖ ሠርቷል።   

አባተ በአዲስ አበባ ዩኒቨርሲቲ የቲያትር ጥበባት 
ትምህርት ክፍል አስተማሪ ሆኖ በርካታ ባለሙዎችን 
አፍርቷል።  አባተ ታሞ የነበረ ቢሆንም በሕይወት እያለ 
በታኅሳስ ወር 2008 ዓ.ም የኢትዮጵያ ብሔራዊ ባህል 
ማዕከል ‹‹ዝክረ አባተ መኩሪያ›› ብሎ ባዘጋጀው መድረክ 
ላይ የአዲስ አበባ ዩኒቨርሲቲ የሥነ ጥበባት ኮሌጅ 
ባልደረቦች ታላቁ የጥበብ ሰው አባተ መኩሪያ የአዲስ 
አበባ ዩኒቨርሲቲ የቲያትር ትምህርት ክፍል በትክክለኛው 
መሠረት ላይ እንዲገኝ የላቀ ሚና እንደተጫወተና 
በዩኒቨርሲቲው የኪነ ጥበብ የፈጠራ ማዕከል እንዲቋቋም 
ደማቅ አሻራውን እንዳኖረ ምስክርነታቸውን ሰጥተዋል።  
ከዚህ ባሻገርም አባተ የተለያዩ የቲያትር ንድፈ ሐሳቦችን 
በማቅረብ ግንባር ቀደም አርቲስት እንደነበረም 
ተናግረዋል።  

ከአባተ ታዋቂ የተውኔት ስራዎች (ወጥና 
ትርጉም) መካከል፡-

1. ሀሁ በስድት ወር (1966)
2. አቦጊዳ ቀይሶ (1971)
3. መልዕክተ ወዛደር (1971)
4.የመንታ እናት (1971)
5. መቅድም (1972)
6. ጋሞ (1973)
7. ኦቴሎ (1973)
8. ቴዎድሮስ (1973)
9. ሐሙስ (1978)
10. አሉላ አባ ነጋ (1979)
11. ያላቻ ጋብቻ (1980)
12. ታርቲይፍ (1980) 
13. ኤዲፐስ ንጉሥ (1988)
14. በሐምሌ ጨረቃ ጉዞ (1996) 
15. አፋጀሽኝ (2003) … የሚሉት ተጠቃሾች ናቸው።  
አባተ ካዘጋጃቸው ተውኔቶች መካከል ብዙዎቹ 

በሎሬት ጸጋዬ ገብረመድኅን የተደረሱ ሲሆኑ ተውኔቶቹ 
ረጃጅም ቃለ ተውኔትንና ታሪክ ጠቃሽ ዘይቤዎችን ያዘሉ 
ናቸው።  አባተ  ረጃጅም ቃለ ተውኔቶችን (መነባንቦች) 
ተደራሲን በሚማርክ መልኩ እንዲዘጋጁ በማድረግና 
የድራማን ሥነ ጽሑፍ በምሁራዊ ዓይን አይቶ በማዳበር 
ችሎታውን አስመስክሯል።  በተባበሩት መንግሥታት 
ድርጅት የትምህርት፣ የሣይንስና የባሕል ተቋም (ዩኔስኮ) 
አፍሪካዊ የቲያትር ስራ እንዲያዘጋጅ ሲመረጥ የሎሬት 
ጸጋዬን ‹‹Oda Oak Oracle›› (የዋርካው ሥር ንግርት) 
አዘጋጅቷል።   

አባተ የተውኔት ተመልካቹን በግሩም ሁኔታ 
መቆጣጠር የሚያስችል ክሂል ነበረው።  በሎሬት ጸጋዬ 
የተተረጐሙት የዊልያም ሼክስፒር ‹‹ማክቤዝ››፣ ‹‹ኦቴሎ›› 
እና ‹‹ሐምሌት›› ድርሰቶች ተወዳጅ መሆንና ተውኔታዊ 
ክዋኔዎቹም በታዳሚዎች ዘንድ መታወስ የቻሉት በቃለ 
ተውኔቶቹ ውበት ብቻ ሳይሆን በአባተ የአዘገጃጀት ጥበብ 
ጭምር እንደሆነ ዓለም አቀፍ የቲያትር ጥበብ ተቋማትና 
ሕትመቶች መስክረዋል።  ከእንግሊዛዊው ዕውቅ 
የቲያትር አዘጋጅ ሰር ፒተር ሆል ጋርም የመስራት እድል 
ስለማግኘቱም መረጃዎች ያሳያሉ። 

ከመንግሥቱ ለማ ታዋቂ ሥራዎች አንዱ የሆነው 
‹‹ያላቻ ጋብቻ›› የአባተ የአዘጋጅነት እጅ አርፎበታል።  አባተ 
ከሚታወቅባቸው የመድረክ ተውኔቶች ባሻገር በአደባባይ 
ላይ (ከአዳራሽ ውጭ) ባዘጋጃቸው ተውኔቶቹም 
ይታወሳል።  ‹‹ኤዲፐስ ንጉሥ›› ተውኔትን በአዲስ አበባ 
ዩኒቨርሲቲ፣ ዋናው ግቢ፣ ራስ መኰንን አዳራሽ ፊት ለፊት 

በሚገኘው ስፍራ ላይ ያሳየውም ይጠቀሳል።  በኢትዮጵያ 
የተውኔት ታሪክ ከቀዳሚዎቹ ተርታ የሚሰለፈው የቀኝ 
ጌታ ዮፍታሔ ንጉሤ ‹‹አፋጀሽኝ›› ዳግም የመድረክ ብርሃን 
ያየውም በአባተ መኩሪያ አማካኝነት ነበር። 

አባተ ከተውኔት አዘጋጅነቱ ባሻገር በጸሐፌ 
ተውኔትነቱም ስሙ ከፍ ብሎ የሚጠቀስ አንጋፋ ባለሙያ 
ነበር።  ራሱ ጽፎ ያዘጋጀው ‹‹የሊስትሮ ኦፔራ›› (1982) 
የተሰኘው ተውኔቱ በወቅታዊ ማኅበራዊ ጉዳዮች ላይ 
የተመሠረተና በሙዚቃ የታጀበ ሥራው ነበር።  ዓለም 
አቀፍ ሽልማትም አግኝቶበታል።  

አባተ ከታላቁ የዓድዋ ድል ታሪክ ጋር ተያይዞ 
የሚነሳበት ታሪክም አለው።  በርካታ ሰዎች 
የተሳተፉበትንና አዲስ አበባ ከተማ 100ኛ ዓመት የምስረታ 
በዓሏን ባከበረችበት ወቅት ተሰርቶ በየዓመቱ በዓድዋ 
ድል መታሰቢያ በዓል ላይ በቴሌቪዥን የሚተላለፈውን 
‹‹የዓድዋ ጦርነት ዘመቻ›› የተሰኘውን ታሪካዊ ዶክመንተሪ 
ፊልም ያዘጋጀውም አባተ መኩሪያ ነበር። 

አባተ መቀመጫውን በታንዛኒያ ያደረገውን የምሥራቅ 
አፍሪካ ቲያትር ኢንስቲትዩት በመሥራች አባልነትና 
በኃላፊነት መምራት አንደቻለም ታሪኩ ያስረዳል።  
በአዲስ አበባም ‹‹የመኩሪያ ቴአትር ስቱዲዮና መዝናኛ›› 
የተሰኘ ተቋምን መሥርቶ ‹‹ቲያትር ለልማት›› የሚባለውን 
የተውኔት አቀራረብ ፈለግ መሠረት በማድረግ በማኅበራዊ 
ጉዳዮች ላይ ያተኮሩ ብዙ ትምህርት ሰጪ ተውኔቶችን 
በማዘጋጀት ለመድረክ አብቅቷል።  በክልሎችና በአዲስ 
አበባ ከተማ ለሚገኙ አማተር ከያኒያን የቲያትር፣ 
የሰርከስና የሙዚቃ ሥልጠና ሰጥቷል፤ ከኢትዮጵያ 
ውጪም ወደ ተለያዩ አገሮች ተጉዞ ጥበባዊ ትርኢቶችን 
አቅርቧል።  ተቋሙ ለመድረክ ካበቃቸው ተውኔቶች 
መካከል ‹‹ሕሊና››፣ ‹‹ጠለፋ››፣ ‹‹ጆሮ ዳባ››፣ ‹‹በሐምሌ 
ጨረቃ ጉዞ››፣ ‹‹ድንቅ ሴት›› ሲጠቀሱ ከዘጋቢ ፊልሞች 
መካከል ደግሞ ‹‹የፍትሕ ፍለጋ እና ‹‹የመስከረም ጥቃት›› 
የሚሉት ይገኙበታል። 

በአባተ የተውኔት ስራዎች ላይ በተዋናይነት 
የተሳተፈው ዓለማየሁ ገብረሕይወት ‹‹ከያኒ አባተ 
መኩሪያ - ስለሱ ከተባለው ያልተባለው›› በሚል 
ርዕስ ባሰፈረው ጽሑፍ እንዳብራራው፤ አባተ ቲያትር 
ሲያዘጋጅ መድረክ ላይ ለመውጣት አይጣደፍም። 
ይልቁኑ ስለሚያዘጋጀው ቲያትርና ስለሚከተለው መንገድ 
ተዋንያኑ በቅድሚያ እንዲረዱለት ይፈልጋል። ስለዚህም 
ሃሳቡን ያካፍላቸዋል። እያንዳንዱ የተዋንያን እንቅስቃሴ 
የታሰበበት፣ በበቂ ምክንያት የሚደገፍና በአእምሮና 
በሰራ አካላት ጥምረት (Mind and Body Cohesion) 
የሚመራ መሆን እንዳለበት በጽኑ ያምናል። በዚህ ብቻ 

ግን አያቆምም። እሱ ከሚፈልገው የዝግጅት ስልት ጋር 
ይሄዳል ብሎ ያሰበውን ሥራ ተዋንያኑ እንዲመለከቱትና 
እንዲወያዩበትም ያደርጋል። ‹‹ያላቻ ጋብቻ››ን ሲያዘጋጅ 
ተዋንያኑ የአሜሪካዊውን ፀሐፌ ተውኔት የአርተር ሚለርን 
‹‹የአሻሻጩ ሞት›› በ‹‹ኢዲፐስ ንጉሥ›› ጊዜ ደግሞ ታዋቂው 
እንግሊዛዊ የቴያትር ባለሙያ ፒተር ብሩክ ያዘጋጀውን ‹‹ዘ 
ማሀበራታ›› እንዲመለከቱ አድርጓል። 

የኢትዮጵያን የቲያትር እድገትና የተመልካቹን 
ሁኔታ በተመለከተ አባተ መኩሪያ በአንድ መድረክ ላይ 
የተናገረው ንግግር ‹‹ታሪካዊ መዝገበ ሰብ›› በተባለው 
መጽሐፍ ላይ እንደሚከተለው ሰፍሯል።  

‹‹ … የኢትዮጵያ ሕዝብ የራሱን ባህል አትኩሮ 
የሚያጣጥምና የሚወድ ነው።  ቲያትር ቤቱ ይሞላል።  
ግን ከቲያትር (ከድርሰቱ) አንፃር ያየነው እንደሆነ ብዙ 
የሚተቹ ነገሮች አሉ።  እንደ ቲያትር አዋቂ ተመልካች 
ቲያትሮቹን ብናያቸው ብዙ ግድፈቶች እናገኛለን።  
ተመልካቹ ለዚያ ሁሉ ደንታ የለውም።  የራሱን ሕይወት 
ማየት ይወዳልና ይመጣል።  በአሁኑ ጊዜ ጥበቡ ሳይሆን 
ተመልካቹ ነው የሚፈታተነው።  ደግሞ የእኛን አገር 
ቲያትር እንዳያድግ የገደለው ቲያትር ቤቶች በመንግሥት 
እጅ መሆናቸው ነው።  ቲያትር ቤቶች አንድ ዓይነት ሥራ 
ነው የሚሠሩት …››

የአባተ የጥበብ ጉዞ ብዙ መሰናክሎችን ያለፈ ነበር።  
የዩኒቨርሲቲ ተማሪ በነበረበት ወቅት በ‹‹ኪነ ጥበብ 
ቲያትር›› ማዕከል ሲሳተፉ ጓደኛቸውና የግጥም ጉባኤ 
ባለቅኔው ዮሐንስ አድማሱ ያቀረበው ‹‹ላም እሳት ወለደች 
በሬ ቀንድ አወጣ፣ በሥልጣን ሊቅ መሆን ይህም አለ ለካ›› 
ግጥም ሹማምንቱን የሚሰድብና የሚተች ነው ተብሎ 
የትምህርት ክፍሉ ተዘጋ፤አባተና ጓደኞቹም ከትምህርት 
ታገዱ።  መንግሥታት በተቀያየሩ ቁጥር አባተና ሙያው 
ፈተና አልተለያቸውም።  ቲያትር ቤቶችም መድረክ 
ነፍገውት ነበር።  ለዚህም ይመስላል አባተ በታኅሣሡ 
የብሔራዊ ባህል ማዕከል የሽልማትና እውቅና መድረክ 
ላይ ‹‹ … እባካችሁ መድረክ ስጡኝ ልሥራበት።  እኔ 
ሠርቼ አልጠገብኩም፤ ገና ብዙ መሥራት እፈልጋለሁ፤ 
ስለዚህ እባካችሁ መድረኩን ስጡኝ›› ብሎ ተማፅኖውን 
ያቀረበውና ቅሬታውንም በአደባባይ የገለፀው።   

አባተ በግል ባህርይው ሰዎችን በክፉ የማያነሳና 
ነገሮችን የማያካብድ እንደነበር ዓለማየሁ በጽሑፉ 
ላይ ጠቅሶታል።  ‹‹ … ስለጋሼ አባተ ባሰብኩ ቁጥር 
ቀድሞ ወደ አእምሮዬ የሚመጣው አንድም ቀን ቢሆን 
- እደግመዋለሁ፣ አንድም ቀን ቢሆን ሰዎችን  አጠገቡ 
ቢኖሩም ባይኖሩም  በክፉ ሲያነሳ ሰምቼው አለማወቄ 
ነው። ይህ ብቻ አይደለም። ከሱ ጋር ሲጠብ ከቲያትር፤ 
ሲሰፋ ከሥነጥበብ መስክ ውጪ የተጨዋወትኩበትን 
ቀንም አላስታውስም። ቢቆም፣ ቢቀመጥ፣ ቢያስብ፣ 
ቢናገር፣ ቢያዝን፣ ቢደሰት ከዚሁ አጥቢያው (ኮምፎርት 
ዞኑ) አይወጣም። ‹ቲያትር ከመስራት ሌላ ሕይወት 
የለኝም› የሚለውስ ለዚሁ አይደል!? ሌላው የሚገርመኝ 
የጋሼ አባተ ባህሪይ ነገር ማካበድ አለመውደዱ ነው። 
ጠዋት ላይ የተበሳጨበትን ጉዳይ ረፋድ ላይ ሊረሳው 
ይችላል። አንዳንዴ ደግሞ ሌሎቻችንን እርር ድብን 
የሚያደርገን ነገር እርሱን ብዙም ላይነካው ይችላል፤ወይም 
በቀላሉ ያልፈዋል። ጋሼ አባተ እጅግ የሚያስደንቅ ሰብዕና 
ያለው ባለሙያ ነበር›› ብሏል።  

በ2010 ዓ.ም ያረፈው አንጋፋው አርቲስት ፍቃዱ 
ተክለማርያም በአባተ መኩሪያ የቀብር ስነ ስርዓት ላይ ‹‹ … 
ራሴን ፈልጌ እንዳገኝ የገራኝ፣ መንገዱን ያሳየኝ፣ የገሰፀኝ፤ 
ዛሬ ለደረስኩበት ደረጃ ያበቃኝና ያሳደገኝ የጥበብ አባቴ 
ነው …›› በማለት ተናግሮ ነበር።        

… በኢትዮጵያ ቲያትር ሦስት ሰዎች ጥሩ ቢባል አንዱ 
አባተ መኩሪያ ነው።  በኢትዮጵያ ቲያትር ሁለት ሰዎች 
ጥሩ ቢባል አንዱ አባተ መኩሪያ ነው።  በኢትዮጵያ 
ቲያትር አንድ ሰው ጥሩ ቢባል ያ ሰው አባተ መኩሪያ ነው 
…›› ብሏል።    

ለረጅም አመታት በኢትዮጵያ የቲያትር ጥበብ 
ውስጥ ያገለገለውና ‹‹ተንቀሳቃሹ ቲያትር ቤት›› እየተባለ 
የሚጠራው አንጋፋው አርቲስት አባተ መኩሪያ፣ ባደረበት 
የጤና እክል በሀገር ውስጥና በውጭ አገር በሕክምና 
ሲረዳ ቆይቶ ሐምሌ 13 ቀን 2008 ዓ.ም. አረፈ።  ስርዓተ 
ቀብሩ በማግሥቱ በአዲስ አበባ መንበረ ጸባዖት ቅድስት 
ሥላሴ ካቴድራል ተፈጽሟል።  አርቲስት አባተ መኩሪያ 
ከወይዘሮ ምሕረት አረጋ ጋር ትዳር መስርቶ ቴዎድሮስ እና 
ውቢት የተባሉ ሁለት ልጆችን አፍርቷል፤ የልጅ ልጆችም 
አይቷል።  እነሆ በሥራዎቹም ሲዘከር ይኖራል።  



ገጽ 10

የዝነኞች ገጽ  
ስፖርት እና መዝናኛ

             አዲስ ዘመን   እሁድ ሐምሌ 17 ቀን 2014 ዓ.ም

አቤል ገ/ኪዳን

የኢፌዴሪ ባህል እና ስፖርት ሚኒስቴር በቅርቡ 
ክብር ለጥበብ በሚል ስያሜ የኪነ ጥበብ ባለሙያዎች 
ሲሸልም ከዚህ ቀደም ባልተለመደ መልኩ ዲጄዎችን 
የሽልማቱ አካል አድርጓል። በዚህ ዘርፍ ለሽልማት 
ከበቁ ሶስት ዲጄዎች መካከል ዋነኞቹ የዛሬ የዝነኞች 
ገፅ እንግዶቻችን ጆርዳን እና ቤክ ግዕዝ የኤሌክትሮኒክ 
ሙዚቃ ኘሮዲውሰር፣ ዲጄ እና ኦዲዮ ኢንጂነር ናቸው። 

የመድረክ ስማቸው ጆርዳን እና ቤክ ግእዝ ሲባል 
የመታወቂያው ደግሞ ዮርዳኖስ እና ቤካ ጊንቦ ይባላል።  
ሁለቱም ወጣቶች ናቸው።  ሁለቱም ልባቸውን 
ተከትለው ላለፉት 9 አመታት ባልተሄደበት መንገድ 
የተጓዙ እና ስኬት ላይ የደረሱ ወጣቶች ናቸው።  
ያልተሄደበት መንገድ ደግሞ ኤሌክትሮኒክስ ዳስስ 
ሚዩዚክ የሚባለው ዘመናዊ የሙዚቃ ዘርፍ ነው። 
ሁለቱ ወጣቶች እዚያ ላይ ከመድረሳቸው እና ለመሞከር 
ከመድፈራቸው በፊት ግን ቀድመው በሙዚቃ ፍቅር 
ወድቀው ነበር። 

ቤክ ግዕዝ ‹‹የሙዚቃ ህይወቴ ከትምህርት 
ቤት ነበር የጀመረው›› ይላል እሱና ሙዚቃ እንዴት 
እንደተዋወቁ ሲገልጽ።  ያኔ ገና ትምህርት ቤት እያለ 
የውጭ ዲጄዎችን ስራ ይከታተል ነበር።  ቀስ በቀስም 
ስራቸውን እየወደደው እና በዚህ የሙዚቃ ስልት 
እጅጉን እየተሳበ መጣ።  የጆርዳን የሙዚቃ ህይወት 
የጀመረው አንጋፋ የውጭ ሀገር ዲጄዎችን በመመልከት 
ሲሆን የዲጄዎች ስራም ይስበው ነበር።  በሁለቱም 
ውስጥ የተጸነሰው ይህ ፍላጎት ቀስ በቀስ እያደገ ሄዶ 

ሁለቱም ወደ ዲጄነቱ አዘነበሉ።  ይህ ሲሆን ግን 
አይተዋወቁም ነበር።  ከዚያም እድሜ ለቴክኖሎጂ 
ተመሳሳይ ዝንባሌ ኖሯቸው በተለያየ ቦታ ይኖሩ 
የነበሩት እነዚህ ሁለት ወጣቶች በፌስቡክ ተገናኝተው 
ማውራት ያዙ።  ወቅቱም 2005 ዓ.ም ነበር። ጆርዳን 
እና ቤክ ግዕዝ ዝንባሌያቸው ተመሳሳይ ስለነበር 
ለመግባባት ብዙ ጊዜ አልወሰደባቸውም። 

በወቅቱ በሀገሪቱ አንደዚህ አይነት የሙዚቃ ስልት 
ላይ የሚያተኩር ባለሙያ አልነበረምና የመጀመሪያዎቹ 
ሆነው ፈር ቀደዱ።  ይህንን የሙዚቃ ስልት በሀገር 
አቀፍ ደረጃ ተቀባይነትን እንዲያገኝ እና ኢትዮጵያዊ 
ቀለም እንዲኖረው የውጪውን ኤሌክትሮኒክ ሚዩዚክ 
ከሀገርኛ ስልተ ምት እና ቅኝት ጋር በማጣመር ነበር 
ራሳቸውንም አድማጩንም ከስልቱ ጋር ያላመዱት።  
ይህንን የሙዚቃ ስልት በእጅጉ ለማስተዋወቅ አዳዲስ 
ሙዚቃዎችን ለአድማጭ ማቅረብ ጀመሩ።

የመጀመሪያ ስራቸውም ጸዳል የሚል ስያሜ 
ተሰጠው። ስራውም ተወዳጅነትን አገኘ።  በመቀጠል 
ከስቱዲዮ ስራቸው ባለፈ በትላልቅ የኮንሰርት 
መድረኮች በአደባባይ ስራቸውን ያቀርቡ ዘንድ እድል 
ተፈጠረ።  ያ አጋጣሚ የያዙት መንገድ ሲመኙት 
የነበረው እንደነበር እንዲገነዘቡ አደረጋቸው።  ‹‹በራስህ 
ሙዚቃ ህዝብ ሲደሰት ፊት ለፊት ማየት ትልቅ 
ደስታን ይሰጣል›› የሚሉት ጆርዳን እና ቤክ ግዕዝ 
ይህ ሞራል ግስጋሴያቸውን አፋጠነው። በ2008 ዓ.ም 
የመጀመሪያቸውን ኮሌክሽን ሲዲ የተለያየ ሀገርኛ 
እና የምዕራባውያን ስልተ ምት እና ቅኝት በማጣመር 
የኤሌክትሮኒክ ሙዚቃን ለአድማጭ አደረሱ።  ነገር ግን 
የታተመው 50 ፍሬ ሲዲ ብቻ ነበር።  እንዲያም ሆኖ 
ስማቸው በከተማው ቀስ በቀስ እየገነነና እየታወቁ ከነሱ 
ጋር አብሮ ለመስራት የሚፈልገውም ሰው እየጨመረ 
መጣ።  በተለይ አንድ ላይ እና ፀዳል የተሰኘው ስራቸው 
በየቦታው እየተደመጠ እና በተለይም ወጣቱ እጅጉን 
እየወደደው ነበር።  ለዚህ ምስከራቸው የሆነው ደግሞ 
ወደ ቢሾፍቱ ፤ አዳማ ፤ አርባ ምንጭ ፤ ባህር ዳር እና 

ጎንደር ለኮንሰርት በሄዱበት ወቅት ህዝቡ ያሳያቸው 
ስሜት ነበር። 

ከዚያን በኋላ ከዝነኞቹ አርቲስቶች ጋር አብሮ 
የመስራት እድሉ እየሰፋ መጣ።  አብረዋቸው ከሰሩት 
አርቲስቶች መካከልም ሳሚ ዳን (ሀያል) ሪሚክስ ፤ አቡሽ 
ዘለቀ (ማሎ ኢንተሎ) ፤ ጃኪ ጎሲ (አሮድዮን) ሪሚክስ ፤ 
ያሬድ ነጉ እና ሚኪ ጎንደርኛ (ሸጌ) እንዲሁም አዳዲስ 
ሙዚቀኞችን ከማብቃት አንፃር እዮቤድ፣ ዊሀ እና ቤን 
ይጠቀሳሉ።  ጆርዳን እና ቤክ ግዕዝ ከስድስት ወር በፊት 
‹ለ› የተሰኘ ግማሽ አልበም ያወጡ ሲሆን የአልበሙ 
መጠሪያም በስፋት እየተዘጋጁበት ላለው ራእይ የተሰኘ 
አልበማቸው መንደርደሪያ እንዲሆን በማሰብ ነው።  
‹‹በኤሌክትሮኒክስ ሙዚቃው ዘርፍ አሁን ላይ ስልቱን 
ከማስተዋወቅ ባለፈ አትራፊ የመሆን እቅድ የለንም›› 
የሚሉት ሁለቱ ወጣቶች የአድማጫቸውን ስብጥር 
ለማስፋት ሲሉ የሀገርኛን የሙዚቃ ቅኝት እና የሙዚቃ 
መሳሪያ ከውጪው ስልት ጋር በማዳቀል አዳዲስ ስልት 
ለመፍጠር እና ለሁሉም የሚስማማ ሙዚቃ በመፍጠር 
ላይ ናቸው። 

በቅርቡ የሚወጣው ራእይ የተባለው አዲሱ 
አልበማቸው በዚህ መልኩ የተቃኘ ሲሆን አብረዋቸው 
የሚሰሩትም በአብዛኛው አዳዲስ ወጣቶች ናቸው።  
በዚህ መልኩም ለዘመኑ ወጣቶች ይመጥናል ያሉትን 
ስራ በቅርቡ ለማድረስ ዝግጅት ላይ ናቸው።  በሌላ 
መልኩ በመድረክ ስራቸው ከጆርካ ፤ ኮረንቲ ፌስቲቫል፤ 
ኢ ኤም ኤል እና ሌሎች ጋር አብረው የሰሩ ሲሆን 
በትልልቆቹ የምሽት ክለቦችም ተጋባዥ ዲጄ በመሆን 
ስራዎቻቸውን ያቀርባሉ። 

ጠቢባን በየጊዜው ይወለዳሉ። እነ እገሌን 
አይተን ከነሱ ኋላ እነሱን የሚያክል አይፈጠርም 
ባልንበት አንደበት አዲስ ከያኒ ይወለድና የቀድሞውን 
መወድሳችንን ያስረሳናል። በዚህ ሂደት የኢትዮጵያ 
ብሄራዊ ቲያትር በየጊዜው አዳዲስ ድንቅ ከያኒያንን 
አይቷል። አሁን ላይ ካሉት ድንቅ ከያኒያን መካከል 
ደግሞ አንዱ ተዋናይ ሄኖክ በሪሁን ነው። ሄኖክ የደሴ 
ልጅ ነው። የትውልድ ጊዜው ደግሞ ግንቦት 22 ቀን 
በ1978 ዓ/ም  ነው።  

ሄኖክ ደሴ ይወለድ እንጂ እድገቱ ግን አዲስ አበባ 
ነው። የተማረውም 4 ኪሎ በሚገኙት  በዳግማዊ 
ሚኒሊክ 1ኛና 2ኛ ደረጃ ት/ቤት ነው። የኪነ ጥበብ 
ጉዞው የጀመረውም እዚያው ዳግማዊ ምኒሊክ ሁለተኛ 
ደረጃ ትምህርት ቤት ነው። የሁለተኛ ደረጃ ተማሪ 
በነበረበት ጊዜም በድራማና ሥነ-ጽሁፍ ክበብ ውስጥ 
ይሳተፍ ነበር። ያኔ ነው በመምህራኑ እገዛ ውስጡ 
የታመቀው የኪነት ጸጋ የታወቀለት እና እንዲያድግ 
እድል የተመቻቸለት። ወጣቱ ተዋናይ ይህንን  ሲረዳ 
የዳግማዊ ምኒሊክ ት/ቤት 1ኛ ደረጃ ተማሪ በነበረበት 
ወቅት የአማርኛ ቋንቋ መምህሩ የነበሩት መምህር ሂርጶ 
ተማሪዎቻቸው አጫጭር ድራማ እንዲሰሩ፣ የልብ-
ውለድ መጽሐፍ እንዲያነቡ፤እርስ በእርሳቸው አስተያየት 
እንዲሰጣጡ ያደርጉ ስለነበር በዚህ ውስጥ ሄኖክ በሪሁን 
በንቃት ይሳተፍት ነበር።  ገና በልጅነቱ መምህር ሂርጶ 
ተሰጥኦውን እንዲያውቅና የነፍሱ ጥሪ ከሆነችው ኪነ-
ጥበብ ጋር እንዲገናኝ  ስላደረጉት  ዛሬም ድረስ  በክብር 
ያስታውሳቸዋል። 

 ከሁለተኛ ደረጃ  ትምህርቱም በኋላ በተለያዩ 
አጋጣሚዎች አጫጭርና ረጃጅም ኮርሶችን ወስዷል። 
ከተከታተላቸው ኮርሶች መካከል እነ አርቲስት አለማየሁ 
ታደሰ ባቋቋሙት “ሆሊላንድ የጥበብ አካዳሚ” ከ1996-
1997 ለአንድ ዓመት ተኩል የተከታተለው የትወና 
ትምህርቱ ለሙያው መጎልበት ትልቅ መሠረት እንደሆነ 
ይገልጻል። ይህን ከመሳሰሉ አጫጭርና ረጃጅም 
ኮርሶች በኋላም  በከፍተኛ ትምህርት ተቋም የቲያትር 
ጥበብን ምርጫው በማድረግ በአዲስ አበባ ዩንቨርሲቲ 
የመጀመሪያ ዲግሪውን ይዟል።  ሁለተኛ ዲግሪውንም 
በሲኒማ (ፊልም ፕሮዳክሽን) አግኝቷል። 

የኢትዮጵያ ብሔራዊ ቲያትር ለተዋናይ ቅጥር 
ባወጣው ማስታወቂያ መሠረት ሄኖክም በትምህርት 
ዝግጅቱና በዝንባሌው መሠረት ተወዳድሮ  በማሸነፉ 

የኢትዮጵያ ሙዚቃ ወጋገኖች

በ2004 ዓ/ም ወደ ቲያትር ቤቱ በመቀላቀል ዛሬም ንቁ 
ተዋናይ ሆኖ  በማገልገል ላይ ይገኛል። 

ከቲያትር ቤቱ የተገኘው መረጃ እንደሚያመለክተው 
ከሆነ በቲያትር ቤቱ በቋሚ ቅጥር ከመቀጠሩ በፊት 
በተጋባዥነት “ህንደኬ” ተብሎ በሚታወቀው ተውኔት 

ላይ ሲሰራ የቆየ በመሆኑ 
ቲያትር ቤቱን  በቅጥር 
ከተቀላቀለ በኋላም 
ይህንኑ ተውኔት ሲጫወት 
ቆይቷል።   ከተሳተፈባቸው 
ተውኔቶች ውስጥ አልቃሽና 
ዘፋኝ (በትምህርት ቤት) 
አቤቶ እያሱ(በሜጋ አንፊ 
ቲያትር)፣” የቴዎድሮስ 
ራእይ”፣ “አብሮአደግ 
“፣ “የቃቄ ውርድወት 
“፣ “የአሻ ልጅ” ፣ 
“ሚሥጥሩ”፣የሚጠቀሱ 
ሲሆን አጭርና ረጅም 
ሀገራዊ ጉዞ በማድረግ 
አሳታፊ ተውኔቶች 
ከአዲስ አበባ ውጪም 
አቅርቧል።  ለማንኛውም 
ተዋናይ የመድረክ የቲያትር 
ትወና ከባዱ ነገር ግን 
አስደሳቹ ሲሆን ሄኖክ 
የተሳተፈባቸው ቲያትሮች 
ደግሞ ታላላቆቹ ተዋንያን 
የሰሩባቸው እና ህዝብም 
የወደዳቸው ናቸው። 
በመሆኑም በነዚህ 
ተውኔቶች ላይ ተሳትፎ 
መስራቱ የሄኖክ የከያኒነት 
ህይወት ገና በአፍላነቱ ምን 
ያህል በፈጣን መስመር ላይ 
እንደተጓዘ አመላካች ነው። 

ነገር ግን ሄኖክ 
የሚታወቀው በቲያትር 
መድረኮች ብቻ አይደለም። 
መልከ ቀናው ተዋናይ 
በቴሌቪዥን ተመልካቾች 

ዘንድም ታዋቂ እና ተወዳጅ ነው። በሀገራችን 
ለመጀመሪያ ጊዜ ለረጅም ጊዜ በታየው “ገመና 
“በተጨማሪ “የቤት ስራ” ፣ “ውርስ” ፣ “ህልሞች” እና 
“ሠንሰለት” ፡የተባሉ ታዋቂ የቲሌቪዥን ድራማዎችን 
በተዋናይነት ከተሳተፈባቸው ውስጥ የሚጠቀሱ ናቸው።   

“ሴቶቹ “የተባለ ተከታታይ ድራማና እንዲሁም አጫጭር 
ፊልሞች ላይ እና  “የራሄል መንገድ” ፣የተባለ የሙሉ ግዜ 
ፊልም ላይ በዳይሬክተርነት ሰርቷል። በቅርብ የሚለቀቁ 
“ትስስር” ፣”ራኬብ” በሚባሉት ድራማዎች ላይም ሄኖክን 
እናገኘዋለን። 

“የልደቴ ቀን”በተሰኘ ፊልም በረዳት አዘጋጅነትና 
በትወና እንዲሁም ፕሮዳክሽን ማናጀር በመሆን የሰራ 
ሲሆን ይህ ወጣት ተዋናይ  በጥቅሉ ከ 15 በላይ ረጃጅምና 
አጫጭር አማርኛ ፊልሞችን እና ሁለት (Sweetness 
in the Belly እና Mandela’s Gun) የተባሉ አለማቀፍ 
ፊልሞች መስራቱን የብሄራዊ ቲያትር መዝገቡ ያሳያል።  

ተዋናዩ በተለያዩ ክበረ-በዓላት ላይ የቀረቡ 
አጫጭር እና ረጃጅም ድራማዎን በማዘጋጀትና 
በመተወን፣የተውኔት ጽሁፎችንና  ተውኔቶችንም 
በመገምገም እና በማስተባበር አገልግሏል።  ሄኖክ በሪሁን 
አዲስ አበባ ዩንቨርሲቲ እና ማርች ፕሮጀክት ትብብር 
ያሳትመው በነበረው “ life one one” በተሰኘ እያዝናና 
የሚያስተምር በተውኔት መልክ በፎቶና በጽሁፍ 
እየተዋዛ በሚዘጋጅ የመጽሄት ተውኔት ላይም ለ3 ዓመት 
ያክል ተሳትፏል።  

ሄኖክ ከሀገር ውስጥ ስራው አልፎም በዓለም አቀፍ 
ደረጃ በተዘጋጀና ከፊሉ ቀረጻ እዚሁ ኢትዮጵያ ውስጥ 
በነበረው በቀድሞው  የደቡብ አፍሪካ ፕሬዚዳንት 
በነበሩት በኔልሰን ማንዴላ ታሪክ ላይ በሚያጠነጥን እና 
የሆሊዩውዱ ዳይሬክተር በጃን ኤርቪን  በተዘጋጀው 
“ማንዴላስ ጋን “ ፊልም ላይ ለመስራት በተወዳደረው 
መሰረት በመመረጡ በተዋናይነት የመሳተፍ ዓለም አቀፍ 
እድል አጋጥሞት ተሳትፏል ። 

ሄኖክ በሪሁን የኢትዮጵያ ብሔራዊ ቲያትር የሙያ 
ፍቅሩ ላላቸው ወጣቶች በየወቅቱ በሚሰጠው ኮርሶች 
ላይ በማስተማር ተሳትፎ ከማድረግ ባሻገር በአዲስ 
አበባና ከአዲስ አበባ ውጪ ላሉ ወጣቶች እንዲሁም 
በግሉ ለአንደኛና ለሁለተኛ ደረጃ ተማሪዎች ዕውቀቱንና 
ልምዱን አካፍሏል።  በማካፈልም ላይ ይገኛል። 

ተዋናዩ በ2008 ዓ/ም የኢትዮጵያ ኢንተርናሽናል 
ፊልም ፌስቲቫል ላይ ምርጥ ተዋናይ ለመሸለም በተደረገ 
ዝግጅት  ምርጥ 5 ውስጥ  በእጩነት ገብቶ  የነበረ ሲሆን   
በቅርብ በነበረው የአውሮፓ ፊልም ፌስቲቫል 2022 
(Addis in the time of coved 19 OR City portrait 
of addis) በሚል ባዘጋጀው አጭር ዶክመንተሪ ፊልም 
ቀርቦ ተሸላሚ መሆኑን ቲያትር ቤቱ ይገልጻል።  

ሄኖክ በሪሁን

የስፖርታዊ ጨዋነት ጥግ

የልጆች የእረፍት  ጊዜ ተሞክሮ
ሰላማዊት  ውቤ

ሰላም ልጆች እንደምን ሰነበታችሁ! በዚህ ትምህርት 
ቤት በተዘጋበት ወቅት ብዙ ልጆች በየቤታችሁ ቁጭ 
ብላችሁ  እረፍታችሁን እያጣጣማችሁ ነው አይደል?  

ልጆች! ዛሬ እረፍታቸውን እንዴት እያሳለፉ ስላሉ 
ሁለት ወንድምና እህት ታዳጊ ልጆች እንነግራችኋለን። 
ባህራን አምደሚካኤል እና አብሳላት አምደሚካኤል 
ይባላሉ። ባህራን የአብሳላት ታላቅ ወንድም ሲሆን 
ስምንት ዓመቱ ነው።አብሳላት ደግሞ የባህራን ታናሽ እህት 
ስትሆን አምስት ዓመቷ ነው። ሁለቱም በወላጆቻቸውም፤ 
በትምህርት ቤታቸው የተሸለሙ ጎበዝ ተማሪዎች ናቸው። 

አብሳላት ትምህርት ቤት ከመዘጋቱ በፊት ከኬጂ 
አንድ ወደ ኪጂ ሁለት አልፋለች። ወንድሟ ባህራን 
ደግሞ ዘንድሮ ወደ ሦስተኛ ክፍል ተዛውሯል።ልጆች 
ባህራንና አብሳላት እንደነገሩን በአሁኑ ሰዓት ትምህርት 
ቤት ስለተዘጋ በአብዛኛው እቤት ውስጥ ነው የእረፍት 
ጊዜያቸውን እያሳለፉ የሚገኙት።

በቤታቸው ውስጥ ሆነው የተለያዩ ጨዋታዎችን 
ይጫወታሉ። የሚያዝናኑና የሚያስቁ እንዲሁም አስተማሪ 
የሆኑ የህጻናት ፊልሞች ያያሉ። ሲደክማቸው በተለይም 
ደግሞ ዝናብ ሲሆን መኝታቤታቸው ገብተው ይተኛሉ። 
ልጆች ዝናብ ሲሆን መተኛት ደስ ይላል አይደል? 
አያታቸው ወደነሱ ቤት ሲመጡ ወይም ወላጆቻቸውን 
አያታቸው ቤት እንዲወስዷቸው በመጠየቅ የተለያዩ 
ተረቶችን እንዲያወሩላቸው ይጠይቃሉ። ልጆች 
የአብሳላት ወንድም  ባህራን  እንደነገረን አምና ትምህርት 
ቤት በተዘጋበት ወቅት ወደ ትምህርት ቤት እየሄደ 
ትምህርት ቤት ሲከፈት ጎበዝ የሚያደርገው  የማጠናከሪያ 
ትምህርት ይማር ነበር። ዘንድሮ ግን በቤት ውስጥ የተለያዩ 
አጋዥ መጽሐፍትን እያነበበ እንደሚያሳልፍ ነው የነገረን።

 ትንሽም ብትሆን አብሳላትም ለበጋው የሚያግዛትን 

ትምህርት እያስተማሯት እንደሚገኙ ነግራናለች። 
በዝግ ወቅት በቤት ውስጥ መማራችን ትምህርት ቤት 
በሚከፈትበት ጊዜ ጎበዝ እንድሆን ያስችለናል ብለዋል።  

ነገር ግን ልጆች የክረምት የእረፍት ጊዜ በጣም 
ረጅም ነው አይደል? ሁልጊዜ እቤት መዋልና መጫወት 
ይሰለቻል። ደስም አይልም። ስለዚህ ወላጆቻቸው 
ባህራንን እና አብሳላትን ቅዳሜና እሁድ አንዳንዴም ከሥራ 
ሲመለሱ የተለያዩ  ቦታዎች በመውሰድ ያስጎበኟቸዋል። 
እኛም እነ ባህራንን ያገኘናቸው የአዲስ አበባ ዩኒቨርሲቲ 
የተፈጥሮ ቅርስ መዘክርን  ሲያስጎበኟቸው ነው። 

‹‹የእንስሳት ሙዚየም መጎብኘት በጣም እወዳለሁ። 
እህቴም ትወዳለች›› ያለን ባህራን በቅርስ መዘክሩ ውስጥ 
ምን ምን ነገሮችን እንደጎበኙም ነግሮናል። ከጎበኟቸው 
ውስጥ የተለያዩ የወፍ ፤የእንስሳት ባለቁንጮ የምትባለውን 
ትልቅ ዓይጥ  ጨምሮ የተለያዩ የዓይጥ፤የዝንጀሮና 
የጦጣ ፤የእባብ የዘንዶ፤እንቁራሪት፤ እንዲሁም ኢንሴክት 
(ነፍሳት) ተብለው በትምህርት ቤት የተማሯቸው 
ጢንዚዛ፤ቢራቢሮ ዝርያዎች ይገኙበታል። አንበሳ፤ ዝሆን፤ 
ነብር፤ኢትዮጵያ ውስጥ ብቻ የሚገኘው ዋልያ፤አነር ፤አቦ 
ሸማኔ፤ጅብ፤ጉማሬ፤ተኩላ፤ ሚዳቋ፤ የሜዳ ፍየል ፤የሶልት 
ኢንሹ የተለያዩ ቀበሮዎች የጀርባ አጥንት ያላቸውና 
የሌላቸው እንዲሁም አጥቢ የሆኑና ያልሆኑ በርካታ 
እንስሳትን ማየት ችለዋል። ወፎቹ ትላልቅ ከሚባሉት 
እንደሚመደቡና ዳክዬን ጨምሮ በውሃ ውስጥና በውሃ 
አካባቢ የሚኖሩ እንደሆኑ፤ ነብርና አነር ከድመት 
ዝርያ፤እባብና ዘንዶ ከተሳቢና አጥቢ ካልሆኑ እንስሳት 
እንደሚመደቡ አስጎብኛቸው ነግራቸዋለች። ልጆች! 
ባህራንና አብሳላት ይሄን ሁሉ ማወቃቸው ደስ ይላል 
አይደል።

ይሄን ብቻ ሳይሆን ስለ ተኩላ፤ ቀበሮና ጦጣ ብልጠት 
ስለዝንጀሮም ኃይለኝነት አያታቸው  በተረት  የነገሯቸውን 
አስጎብኛቸውም እንደነገረቻቸው ከእህቱ ጋር እየተሳሳቁ 
ባህራን ገልጾልናል።ተኩላ ዝርያው ከውሻ ሲመደብ 
የሚያድነው በሕብረት ነው። አንዱ ተኩላ አድኖ  ከያዘ ብዙ 
ሆነውና ተረባርበው ይገሉና አንድ ላይ ይበላሉ።ሶስቱንም 
ዓይነት የዝንጀሮ ዝርያዎችም አይተዋል።ቆላማ ቦታዎች 
የሚገኘው ጭላዳ ዝንጀሮ እንደዋልያ በኢትዮጵያ ውስጥ 
ብቻ የሚገኝ እንደሆነም አስጎብኛቸው ነግራቸዋለች። 
ሁሉም ዝንጀሮች በጣም ትላልቅና ፊታቸውም ረጃጅም 
የሚያስፈራ አፍንጫቸውም ወደ ውጪ የወጣ ነው። ነጭ 
ዝንጀሮ ኃይለኛ ተደባዳቢና ተጋራፊ ነው። የሚገርፈውና 
የሚደበድበው ዝንጀሮዎችን ብቻ ሳይሆን ሰዎችንም 

መሆኑ አስፈርቷቸዋል። ግን ደግሞ የሚኖረው እሩቅ ስለሆነ 
እነሱን ስለማያገኛቸው ደስ እንዳላቸው ነግሮናል።ጦጣዎች 
ግን ትንንሾች ናቸው።ፊታቸውም ትንንሽና ክብ ስለሆነ ደስ 
ይላሉ።አስጎብኛቸው ስለ እንስሳቱና አስገራሚ ሁኔታቸው 
ነግራቸዋለች።ቀይዋ የባሌ ጦጣ ብርቅዬና ኢትዮጵያ 
ውስጥ ብቻ ነው የምትገኘው።የሶልት ኢንሹ ሣርና ቅጠላ 
ቅጠል ከሚመገቡ እንስሳዎች በመጠን የመጨረሻዋ 
ትንሽና መቼም የማታድግ ናት።ግን ልጅ ትወልዳለች። 
የምትገኘው አዋሽ አርባ ምንጭ አካባቢ ሲሆን በሕይወት 
የምትኖርበት ረጅሙ ዕድሜዋ 10 ዓመት ብቻ ነው። ልጆች 
ባህራን አስጎብኝው ነግራው እንደነገረን የሶልት ኢንሹን 
በአብዛኛው አንበሳ  ባይሆንም የዳልጋ አንበሳ የሚባለው 
እንስሳ ይበላታል። እንስሳው ሥጋ በል ሲሆን የሶልት 
ኢንሹን ብቻ ሳይሆን ትናንሽ እንስሳትን ሁሉ ወፎችንም 
በተወሰነ ርቀት ዘሎ ይይዝና ይበላል። በምድራችን ላይ 
ካሉት እንስሳቶች ትልቁ ዝሆን ነው። ትልቁ እስከ 6ሺ  
ኪሎ ግራም ድረስ ይመዝናል። እንዳዩዋቸው ሁለቱ 
ጥርሶቹ እጅግ ረጃጅም ናቸው። ሰዎች የሚያድኑት ለነዚህ 
ጥርሶቹ ሲሆን ለጌጣጌጥ መሥሪያ ስለሚያገለግሉ ዋጋቸው 
በጣም ውድ ነውም ብላቸዋለች አስጎብኛቸው።

ልጆች ቁጥሮችን በቀላሉ በመያዝና ሂሳብ ትምህርትን 
በመውደዷ ቤተሰቦቿ  እንደሸለሟት የምትናገረው 
አብሳላት አቦ ሸማኔ ምድር ላይ ካሉት አጥቢ እንስሳት 
በሰዓት እስከ 120 ኪሎ ሜትር የሚሮጥ ፈጣን መሆኑን 
አስጎብኛችን ነግራናለች ብላናለች።ከጎበኘቻቸው ውስጥ 
ቢራቢሮዎቹና ወፎቹ ደስ እንዳሏትና እባብ፤ዘንዶና ጅብን 
ግን በሙዚየም ውስጥ ስታያቸው ፈርታ ሮጣ ልትወጣ 
እንደነበርና አስጎብኛችን እንደማይባሉ ስለነገረችኝ ሳልፈራ 
ሁሉንም አየኋቸው ብላናለች። ልጆች ባህራንና አብሳላት 
በእረፍት ጊዚያቸው ይሄን ሙዚየም ጨምሮ አንበሳ 
ጊቢን፤አንድነትና እንጦጦ ፓርክን ጎብኝተዋል። እናንተስ?  

አብሳላት አምደሚካኤልና ባህራን አምደሚካኤል

ቦጋለ አበበ     
       

በስፖርቱ ዓለም ስፖርታዊ ጨዋነት ወርቃማው 
ህግ ነው። ይህ ስፖርታዊ ጨዋነት በተለያየ መልኩ 
የሚገለጽና የሚተረጎምም ነው። ተጋጣሚን ወይም 
ተፎካካሪን ፍትሃዊ ባልሆነ መልኩ ማሸነፍና ለማሸነፍ 
ሲባልም በስፖርታዊ ህጎች ባያስጠይቅ እንኳን 
በተለያየ መንገድ ፍትሃዊ ያልሆነ ጥቅምን(አድቫንቴጅ) 
በተጋጣሚ ላይ መውሰድ የአሸናፊዎች ባህሪ 
አይደለም። የራሳቸውን ጥቅም ብቻ የሚያባርሩ ሌላው 
ይውደቅ ይነሳ ደንታ የሌላቸው በበዙባት አለም ግን 
አንዱ የአንዱን ድክመት ተጠቅሞ አሸናፊ ሆኖ መገኘት 
እንጂ ለህሊና መቆም ዋጋ እያጣ መቷል። ያም ሆኖ 
ለህሊናቸውና ለፍትህ የቆሙ ጥቂቶች ባገኙት አጋጣሚ 
በሚሰሩት በጎ ነገር ለበርካቾች ምሳሌና ትምህርት 
ሲሆን ይስተዋላል። 

የስፖርቱ አለም ህጎች ባያግዷቸውም በህሊናቸው 
ዳኝነት እየተመሩ ማሸነፍ እየቻሉ “ለእኔ አይገባም” 
ብለው ድልን ለተፎካካሪያቸው አሳልፈው የሚሰጡ 
በርካታ ምሳሌ የሆኑ የስፖርቱ አለም ሰዎችን በታሪክ 
አጋጣሚ ተመልክተናል። በእግር ኳስ ፍልሚያ 
ላይ ዳኛ በስህተት የሰጠውን ፍጹም ቅጣት ምት 
አስቆጥረው ማሸነፍ ሲችሉ ፍትሃዊ ባለመሆኑ ሆን 
ብለው የግብ እድሉን የሚያመክኑ በርካታ ተጫዋቾችን 
ተመልክተናል። አሸንፈው የተሸለሙትን ሜዳሊያ 
ከአንገታቸው አውልቀው ለተፎካካሪዬ ነው የሚገባው 
ብለው ለባላንጣቸው ያጠለቁም ጥቂት አይደሉም። 
ብዙ ጊዜ በተለያዩ ማህበራዊ ገጾች የሚዘዋወር አንድ 
ፎቶ ግራፍ ግን የስፖርታዊ ጨዋነት ጥግ ሆኖ ብዙዎች 
እንዲማሩበት አድርጓል።

ይህ ፎቶ ግራፍ እኤአ 2012 ላይ በስፔን በተካሄደ 
አንድ አገር አቋራጭ ውድድር ላይ የተነሳ ነው። ታሪኩም 
እንዲህ ነው። ኬንያዊው አትሌት አቤል ሙታይ 
በአድካሚው የአገር አቋራጭ  ውድድር መገባደጃ 

ላይ እየመራ የድሉን ክር 
ለመበጠስ ይቃረባል። 
ውድድሩን አሸንፎ 
ሜዳሊያውን ለማጥለቅ 
ጥቂት ሜትሮች ሲቀሩ 
ግን ይህ አትሌት 
የውድድሩን መጠናቀቅ 
የሚያበስሩ ምልክቶች 
ያ ወ ዛ ግ ቡ ታ ል ። 
ውድድሩን ሳይጨርስ 
ያጠናቀቀ መስሎትም 
ይቆማል። በቅርብ ርቀት 
ሲከተለው የነበረው 
ስፔናዊው አትሌት 
ኢቫን ፈርናንዴዝ 
የተወዛገበውን ኬንያዊ 
አትሌት ሁኔታ 
ደርሶበት በተረዳ 
ጊዜ ጥሎት በማለፍ 
ለማሸነፍና ሽልማቱን 
ለመውሰድ አልጓጓም። 
ይልቁንም ኬንያዊው 
አትሌት መሳሳቱን 
ተረድቶ ውድድሩን 
እንዳልጨረሰና መሮጡን 
እንዲቀጥል ጮክ ብሎ 

ሊያስረዳው ሞከረ። ኬንያዊው አትሌት ግን ሰምቶ 
አልሰማውም በቆመበት ጸና፣ምክኒያቱም ተፎካካሪው 
የሚናገረውን የስፓኒሽ ቋንቋ መስማት ወይም መረዳት 

አይችልም ነበር። 
ስፔናዊው አትሌት ፈርናንዴዝ አሁንም ግራ 

የገባውን ኬንያዊ አትሌት ጥሎት በመሮጥ ወርቅ 
የማጥለቅ እድሉ ከእጁ አልወጣም። ማሸነፍ እየቻለ 
አቅጣጫ ጠቋሚ ምልክቶች ግራ አጋብተውት የቆመውን 
አትሌት ድል ለመንጠቅ ግን ህሊናው አልፈቀደለትም። 
ወደ ቆመበት ተጠግቶ ግራ የተጋባውን አትሌት እጅ ይዞ 
ወደ ፊት በማስቀደም እየመራው ውድድሩን በቀዳሚነት 
እንዲያጠናቅቅ ረዳው። 

“ለምን እንዲህ አደረክ” ኢቫን ከውድድሩ በኋላ 
በአንድ ጋዜጠኛ የቀረበለት አጭር ጥያቄ ነበር። 
የስፖርታዊ ጨዋነትን ጥግ በዚህ ውድድር በተግባር 
ለአለም ሕዝብ ያሳየው አትሌት “ህልሜ አንድ ቀን  
ሌሎች አሸናፊ እንዲሆኑ የሚረዳ ማህበረሰብ ተፈጥሮ 
ማየት ነው” የኢቫን አጭርና አንጀት የሚበላ ምላሽ 
ነበር።

ጋዜጠኛው ጥያቄውን ቀጠለ “ግን ለምን 
ኬንያዊው አትሌት እንዲያሸንፍ ፈቀድክለት”? የኢቫን 
መልስ አሁንም አጭርና ግልጽ ነው “እንዲያሸንፍ 
አልፈቀድኩለትም፣ ውድድሩን ያሸንፍ ነበር፣ ይህ የእሱ 
ውድድርና ድል ነው”።

ጋዜጠኛው አሁንም ጥያቄውን አልጨረሰም 
ደግሞ ጠየቀው” ግን እኮ አንተ ማሸነፍ ትችል 
ነበር”። ኢቫን ጋዜጠኛውን ትክ ብሎ እየተመለከተው 
ጥያቄውን በጥያቄ መለሰ” የእኔ ማሸነፍ ትርጉሙ 
ምንድነው?፣የዚህ ድልና ሜዳሊያ ክብርስ ምኑ ላይ 
ነው?እናቴ ይህን ውድድር በዚህ መንገድ ባሸንፍ ምን 
ልታስብ ትችላለች?፣ ከዚህ ድል ይልቅ በጎ ተግባሮች 
ከትውልድ ወደ ትውልድ ተሸጋግረው አስተማሪ 
ይሆናሉ”።   

